
ԽՈՍՔԻ ԱԶԱՏՈՒԹՅԱՆ

   ՊԱՇՏՊԱՆՈՒԹՅԱՆ ԿՈՄԻՏԵ   
ՀԱՅԱՍՏԱՆՈՒՄ ԽՈՍՔԻ ԱԶԱՏՈՒԹՅԱՆ ՎԻՃԱԿԻ ԵՎ ԼՐԱԳՐՈՂՆԵՐԻ 

ՈՒ ԶԼՄ-ՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐԻ ՄԱՍԻՆ

Խոսքի ազատության պաշտպանության կոմիտեի երրորդ եռամսյակային զեկույց
(հուլիս-սեպտեմբեր, 2016 թ.)
Խոսքի ազատության պաշտպանության կոմիտեն պարբերաբար հանրությանն է ներկայացնում իր զեկույցները` հայաստանյան լրատվամիջոցների եւ դրանց աշխատակիցների գործունեության միջավայրի ու խնդիրների, խոսքի ազատության վիճակի, ԶԼՄ-ների եւ լրագրողների իրավունքների խախտումների մասին։ Սույն զեկույցը վերաբերում է 2016 թվականի երրորդ եռամսյակին: 

ՀԱՄԱՌՈՏ ԱՄՓՈՓՈՒՄ

2016 թվականի երրորդ եռամսյակը ԶԼՄ-ների ներկայացուցիչների նկատմամբ բազմաթիվ բռնությունների եւ մասնագիտական գործունեության խոչընդոտումների ժամանակահատված էր։ Ընդ որում՝ այդ բռնարարքների մեծ մասը իրականացրել են իրավապահ մարմինները՝ չարաշահելով իրենց լիազորությունները։

Լրագրողների եւ լրատվամիջոցների իրավունքների խախտումների հերթական ալիքը բարձրացավ հուլիսի երկրորդ կեսին. «Սասնա ծռեր» խմբավորման՝ ՀՀ ոստիկանության պարեկապահակային ծառայության գնդի վրա զինված հարձակումից հետո Երեւանի Խորենացի փողոցում եւ Սարի թաղում ծավալված իրադարձությունների լուսաբանման ժամանակ։ Իսկ դրա գագաթնակետը հուլիսի 29-ի լույս 30-ի գիշերն էր, երբ բողոքի ցույցը ցրելիս ոստիկանները հատուկ միջոցներ կիրառեցին նաեւ լրագրողների ու օպերատորների նկատմամբ։ Այդ օրը ֆիզիկական բռնության են ենթարկվել տարբեր լրատվամիջոցների 16 աշխատակիցներ։ ԶԼՄ-ների եւս 3 ներկայացուցիչներ հարձակման թիրախ են դարձել հուլիսի 17-29-ն ընկած ժամանակահատվածում։
Ֆիզիկական բռնության 1 դեպք էլ գրանցվել է սեպտեմբերին տեղի ունեցած տեղական ինքնակառավարման մարմինների ընտրությունների ընթացքում։ 

Այսպիսով, երրորդ եռամսյակում արձանագրվել է ֆիզիկական բռնությունների 5 դեպք, որոնց ընթացքում տուժել է 20 լրագրող եւ օպերատոր։ Բացի այդ, ս. թ. երրորդ եռամսյակի ընթացքում ԽԱՊԿ-ն արձանագրել է ԶԼՄ-ների եւ դրանց աշխատակիցների նկատմամբ ճնշումների 16 փաստ։ Գրանցվել է նաեւ տեղեկություններ ստանալու եւ տարածելու իրավունքի խախտման 9 դեպք։   

ԶԼՄ-ների եւ լրագրողների գործունեության համար անբարենպաստ քաղաքական միջավայրի մասին են վկայում նաեւ արձանագրված մի շարք դեպքերը, երբ բարձրաստիճան պաշտոնյաները, քաղաքական գործիչներն ու այլ հայտնի անձինք արհամարհական ու վիրավորական արտահայտություններ են թույլ տվել լրագրողների հասցեին։
Ինչ վերաբերում է լրատվամիջոցների գործունեությունը կարգավորող օրենսդրությանը, ապա այս առումով կարեւոր էր Խոսքի ազատության պաշտպանության կոմիտեի եւ գործընկեր կազմակերպությունների՝ Երեւանի մամուլի ակումբի ու Մեդիա նախաձեռնությունների կենտրոնի մշակած օրինագիծը, որով նախատեսվում է փոփոխություններ եւ լրացումներ կատարել «Հեռուստատեսության եւ ռադիոյի մասին» ՀՀ օրենքում։ Փաստաթղթի հեղինակները առաջարկում են թվային հեռարձակման պայմաններում ազատականացնել մասնավոր մուլտիպլեքսորների մուտքը շուկա, ինչպես նաեւ հստակեցնել մարզերում գործող այն տեղական հեռուստաընկերությունների կարգավիճակը, որոնք շարունակում են աշխատել անալոգային ռեժիմով։ Օրինագիծը սեպտեմբերի 15-ին ներկայացվել է Ազգային ժողովի 6 խմբակցություններին։  
Վերոհիշյալ իրադարձությունների ու խնդիրների մանրամասները՝ զեկույցի համապատասխան բաժիններում:
ԼՐԱՏՎԱՄԻՋՈՑՆԵՐԻ ԳՈՐԾՈՒՆԵՈՒԹՅԱՆ ՄԻՋԱՎԱՅՐԸ

2016 թվականի երրորդ եռամսյակում հայաստանյան լրատվամիջոցներն ու լրագրողները գործել են ծայրահեղ բարդ պայմաններում։ Երկրում հասարակական-քաղաքական իրավիճակի լարվածությունը՝ պայմանավորված «Սասնա ծռեր» խմբավորման՝ ՀՀ ոստիկանության պարեկապահակային ծառայության (ՊՊԾ) գնդի վրա զինված հարձակմամբ ու դրան հաջորդած ցույցերով ու բախումներով, զուգորդվեց ԶԼՄ-ների ներկայացուցիչների նկատմամբ լայնամասշտաբ բռնություններով եւ օրինական մասնագիտական գործունեության խոչընդոտումներով։ Ընդ որում՝ դրանք աննախադեպ էին լրագրողների ու օպերատորների դեմ հատուկ միջոցներ կիրառելու առումով։ Իսկ ծավալներով այդ բռնությունները համադրելի են 2015 թվականի հունիսի 23-ին մայրաքաղաքի Բաղրամյան պողոտայում տեղի ունեցած իրադարձությունների հետ, երբ խաղաղ ցույցը ցրելիս ոստիկանները բիրտ ուժ կիրառեցին նաեւ լրատվամիջոցների աշխատակիցների նկատմամբ։
ՊՊԾ գնդի վրա հարձակման օրն իսկ՝ հուլիսի 17-ին, արձանագրվեցին լրագրողական գործունեության խոչընդոտման եւ բռնության առաջին դեպքերը։ Այդպիսի միջադեպեր տեղի ունեցան նաեւ հաջորդ օրերին, երբ ԶԼՄ-ների ներկայացուցիչները լուսաբանում էին Երեւանի Խորենացի փողոցում ու Սարի թաղում անցկացվող ցույցերը՝ ի պաշտպանություն «Սասնա ծռերի»։   
 Ոստիկանության եւ նրա կողմից հովանավորվող անձանց կողմից ԶԼՄ-ների աշխատակիցների նկատմամբ հարձակումները գագաթնակետին հասան հուլիսի 29-ին՝ ցուցարարների դեմ իրականացված գործողությունների ընթացքում: Ըստ տուժած լրագրողների՝ լրատվամիջոցների ներկայացուցիչներին հավաքել են մեկ տեղ եւ նրանց դեմ կիրառել են ձայնալուսային եւ արցունքաբեր նռնակներ։ Այնուհետեւ ԶԼՄ-ների աշխատակիցները ենթարկվել են ծեծի, հետապնդումների եւ տարատեսակ խոչընդոտումների։  Ուժային գործողությունների հետեւանքով մի շարք լրագրողներ ու օպերատորներ ծանր մարմնական վնասվածք ստացան: 
Խիստ մտահոգիչ է այն, որ ինչպես 2015-ի հունիսի 23-ի դեպքերի ժամանակ, այնպես էլ այս տարվա հուլիսյան իրադարձությունների ընթացքում հարձակումները լրագրողների ու օպերատորների վրա նպատակաուղղված բնույթ են կրել։ Ակնհայտ է, որ օպերացիան մշակելիս ոստիկանությունն իր գործողությունների թիրախ է դարձրել նաեւ ԶԼՄ-ների աշխատակիցներին, որպեսզի հայաստանյան ու միջազգային հանրությունը հնարավորինս քիչ տեղեկություններ ստանա խաղաղ ցուցարարների նկատմամբ անհամաչափ ուժ կիրառելու մասին։ Լրատվամիջոցների ներկայացուցիչների նկատմամբ բռնությունները զուգորդվել են տեսանկարահանող սարքերը եւ ֆոտոխցիկները ջարդելով, նկարահանված կադրերը ոչնչացնելով եւ լրագրողական գործունեության այլ խոչընդոտումներով։

Այդ իրադարձությունների ընթացքում տուժած լրագրողների ու օպերատորների վկայությամբ՝ իրենք բոլորը համապատասխան վկայականներ են կրել, սակայն նույնիսկ դա նրանց զերծ չի պահել բռնություններից։ Հակառակը՝ որոշ դեպքերում ոստիկանները խլել ու պատռել են այդ վկայականները, իսկ մյուս տարբերանշանները թիրախավորել են լրատվամիջոցների աշխատակիցներին եւ օգնել իրավապահներին ճնշել նրանց գործողությունները:

Խոսքի ազատության պաշտպանության կոմիտեի տվյալներով՝ հուլիսյան դեպքերի ընթացքում ֆիզիկական բռնության են ենթարկվել 19 լրագրող եւ օպերատոր, որոնցից 16-ը՝ հուլիսի 29-ի լույս 30-ի գիշերը։ Բացի դա, թեեւ առանց ուժի կիրառման, խոչընդոտվել է նաեւ 8 լրագրողի ու օպերատորի գործունեությունը։
Հուլիսյան իրադարձությունների ընթացքում լրագրողների նկատմամբ կիրառած բռնությունների կապակցությամբ ԽԱՊԿ-ը նախաձեռնեց եւ գործընկեր կազմակերպությունների հետ հանդես եկավ մի շարք հայտարարություններով, դատապարտելով ուժային կառույցների գործողությունները։ Մասնավորապես, հուլիսի 21-ին տարածած հայտարարությունը վերաբերում էր «Iravaban.net» կայքի լրագրող Գեւորգ Թոսունյանի, «Ազատություն» ռադիոկայանի թղթակից Արտակ Համբարձումյանի, ինչպես նաեւ «4news.am» կայքի աշխատակից Արթուր Հայրապետյանի նկատմամբ իրականացված բռնություններին։ Հուլիսի 28-ին հայտարարության առիթ դարձան Գյումրիի լրագրողների «Ասպարեզ» ակումբի խորհրդի նախագահ Լեւոն Բարսեղյանի ձերբակալումն ու նրա դեմ անհիմն քրեական գործ հարուցելը։ Իսկ երկու օր անց հրապարակած հայտարարությամբ լրագրողական 12 կազմակերպություններ իրենց վրդովմունքն արտահայտեցին հուլիսի 29-30-ին մայրաքաղաքի Խորենացի փողոցում ու Սարի թաղում ԶԼՄ-ների աշխատակիցների դեմ ոստիկանական ստորաբաժանումների իրագործած տոտալ հարձակումների, այդ ընթացքում հատուկ միջոցների կիրառման եւ լրագրողական գործունեության խոչընդոտման փաստերի առնչությամբ։ 
 Արձագանքելով լրագրողների հանդեպ կատարված բռնություններին, 15 լրատվամիջոցներ Ազատության հրապարակում հավաք նախաձեռնեցին եւ ընդունեցին հայտարարություն, որով իշխանությունից պահանջեցին ՀՀ քրեական օրենսգրքի 164 հոդվածի («Լրագրողի օրինական մասնագիտական գործունեությունը խոչընդոտելը») հիմքով երկու ամսվա ընթացքում պատասխանատվության ենթարկել հուլիսի 29-ին լրագրողների վրա ձեռք բարձրացրած անձանց, դադարեցնել լրագրողների նկատմամբ պետական մակարդակով տարվող բացասական քարոզչությունը։ Լրատվամիջոցները նաեւ ընդգծել են, որ եթե հայտարարությունը չունենա կոնկրետ հետեւանքներ, լրագրողական հանրությունը պատրաստ է մասնագիտական իրավունքի պաշտպանության համար օգտագործել բոլոր միջոցները՝ անգամ ծայրահեղ։ 
Հուլիսի 29-ի դեպքերը դատապարտել ու իրենց մտահոգությունն են հայտնել մի շարք միջազգային կազմակերպություններ` «Human Rights Watch»-ը, «Լրագրողներ առանց սահմանների», «Լրագրողների եվրոպական դաշնությունը» (EFJ) եւ «Լրագրողների միջազգային դաշնությունը» (IFJ), ԵԱՀԿ մամուլի ազատության հարցերով ներկայացուցիչ Դունյա Միյատովիչը։ Վերջինս  նամակ է ուղղել ՀՀ արտաքին գործերի նախարար Էդվարդ Նալբանդյանին՝ նշելով, որ կառավարությունը «պետք է գործնական քայլեր կատարի իրավապահ մարմինների գործողություններում լրատվամիջոցների ներկայացուցիչների նկատմամբ զսպվածություն ապահովելու համար», եւ ավելացրել, որ «իշխանությունների կողմից պետք է նախաձեռնվեն քայլեր՝ որպես երաշխիք, որ լրատվամիջոցները թիրախավորված չլինեն ոստիկանության կամ խուժանի կողմից: Ոստիկանությունը պետք է պաշտպանի լրագրողներին եւ լրատվամիջոցների ներկայացուցիչներին», - ասել է նա:  

Անսպասելիորեն լրագրողների հանդեպ բռնություններին արձագանքեց  ՀՀ նախագահ Սերժ Սարգսյանը, ով անցյալում նմանատիպ դեպքերից հետո քար լռություն էր պահպանում։ «Ես … ներողություն եմ խնդրում մեր լրագրողներից հուլիսի 29-ի լույս 30-ի գիշերվա դեպքերի համար. սա մեր ամենաէական բացթողումն էր այս օրերի ընթացքում: Բոլոր հետեւությունները, անշուշտ, արվելու են։ Ձեր ներողամտությունը հայցելով՝ միայն լրագրողներին, բայց ոչ իրավապահներին, խնդրում եմ մոռանալ այդ դեպքերի մասին, քանի որ իրոք վստահ եմ, որ այլեւս նման բան չի կրկնվելու, եւ նաեւ ուզում եմ, որ այդ դեպքերն այսուհետ անգամ ենթագիտակցական որեւէ ազդեցություն չունենան ձեր ազատ գործելաոճի վրա», - նշել է Սերժ Սարգսյանը: 
Հատկանշական է, որ նախագահի ներողությունից հետո Հատուկ քննչական ծառայությունը որոշ առումով ակտիվացրեց իր գործողությունները` կապված ոչ միայն  հուլիսյան իրադարձությունների, այլ նաեւ 2015 թվականի հունիսի 23-ին Բաղրամյան պողոտայում տեղի ունեցած դեպքերի նախաքննության հետ: Մասնավորապես, «#ElectricYerevan»-ին վերաբերող քրեական գործը հարուցելուց ավելի քան մեկ տարի հետո ՀՔԾ-ն վերջապես որոշեց մեղադրանք ներկայացնել այն ցույցերը լուսաբանող լրագրողների աշխատանքը խոչընդոտած 4 ոստիկաններին։ Ընդհամենը չորսին։ Մինչդեռ նույն գործով տուժող են ճանաչվել 21 լրագրող եւ օպերատոր, իսկ համացանցում տեղադրված բազմաթիվ տեսանյութերը վկայում են, որ ԶԼՄ-ների աշխատակիցների գործունեությունը խոչընդոտողներն ու բռնություններ կիրառողները առնվազն տասնյակներն են, եթե ոչ հարյուրավորը։
Հուլիսյան դեպքերի առնչությամբ նույնպես Հատուկ քննչական ծառայությունը քրեական գործ է հարուցել, եւ արդեն մեղադրանք է առաջադրվել 8 անձանց, որոնցից 4-ի մասով նախաքննությունն ավարտվել է եւ նյութերը ուղարկվել են դատարան: Բացի այդ, համաձայն ՀՀ ոստիկանության տարածած հաղորդագրության՝ հուլիսի 19-ին Երեւանի Խորենացու փողոցում եւ հուլիսի 29-ի լույս 30-ի գիշերը Սարի թաղում տեղի ունեցած դեպքերի առիթով կարգապահական պատասխանատվության են ենթարկվել ոստիկանության մի շարք ծառայողներ, այդ թվում՝ Երեւանի ոստիկանապետ Աշոտ Կարապետյանը։ Նրանց խիստ նկատողություն է հայտարարվել։

Այդուհանդերձ, թե՛ 2015 թվականի հունիսի 23-ին Բաղրամյան պողոտայում, թե՛ այս տարվա հուլիսին մայրաքաղաքի Խորենացու փողոցում ու Սարի թաղում տուժած լրագրողներից շատերն այն կարծիքին են, որ իշխանությունների՝ մասնավորապես ՀՔԾ-ի, գործողությունները ձեւական բնույթ են կրում եւ համարժեք չեն ԶԼՄ-ների ներկայացուցիչների աշխատանքի խոչընդոտման ու նրանց նկատմամբ բռնությունների ծավալներին։ 
ԶԼՄ-ների եւ լրագրողների գործունեության համար անբարենպաստ միջավայրի մասին են վկայում նաեւ արձանագրված մի շարք դեպքերը, երբ բարձրաստիճան պաշտոնյաները, քաղաքական գործիչներն ու այլ հայտնի անձինք արհամարհական ու վիրավորական արտահայտություններ են թույլ տվել լրագրողների հասցեին։ Մասնավորապես՝ Հանրապետական կուսակցության գրասենյակ ժամանելիս ԱԺ ՀՀԿ խմբակցության պատգամավոր Առաքել Մովսիսյանը, լրագրողներին տեսնելով, բարձրաձայնել է. «Էս ինչ բանդա է հավաքվել, արա»: ԶԼՄ-ների ներկայացուցիչների նկատմամբ արհամարհական վերաբերմունք են ցուցաբերել նաեւ ՀՀ նախագահ Սերժ Սարգսյանն ու ոստիկանապետ Վլադիմիր Գասպարյանը՝ Հայաստանի անկախության 25-րդ տարեդարձի կապակցությամբ Եռաբլուր պանթեոն այցելելու ժամանակ:
ԶԼՄ-ների, մասնավորապես՝ հեռուսատընկերությունների գործունեության օրենսդրական դաշտը բարելավելու առումով կարեւոր էր երեք լրագրողական կազմակերպությունների՝ Խոսքի ազատության պաշտպանության կոմիտեի, Երեւանի մամուլի ակումբի եւ Մեդիա նախաձեռնությունների կենտրոնի մշակած օրինագիծը, որով առաջարկվում է «Հեռուստատեսության եւ ռադիոյի մասին» ՀՀ օրենքում փոփոխություններ եւ լրացումներ կատարել։ Փաստաթղթում նախատեսվում է վերանայել օրենքի այն դրույթը, համաձայն որի մասնավոր մուլտիպլեքսորը պետք է թվային հեռարձակում ապահովի միայն սեփական ենթակառուցվածքների միջոցով եւ ընդգրկի Հայաստանի ողջ տարածքը։ Հասկանալի է, որ գործող այս մոտեցումը ենթադրում է տվյալ ոլորտում միայն մեկ խոշոր ձեռնարկատիրոջ առկայություն, այսինքն՝ հանգեցնելու է կենտրոնացմանը եւ շուկայում մենաշնորհի կամ գերիշխող դիրքի ձեւավորմանը։ Ի տարբերություն սրա, լրագրողական կազմակերպություններն առաջարկում են հնարավորություն տալ, որպեսզի թվային հեռարձակման ցանցեր ստեղծվեն մեկ կամ մի քանի համայնքների կամ մարզի(երի) ընդգրկմամբ, այսինքն՝ հիմնվեն փոքր եւ միջին ձեռնարկություններ, ինչը շատ ավելի արդյունավետ է այս ոլորտի զարգացման համար։ Դրա մասին է վկայում, օրինակ, հարեւան Վրաստանի փորձը։
Օրինագիծը նախատեսում է նաեւ հստակեցնել մարզերում գործող այն հեռուստաընկերությունների կարգավիճակը, որոնք չունեն թվային հեռարձակման լիցենզիա եւ շարունակում են գործել անալոգային արտոնագրի հիման վրա։ Մինչդեռ, ս. թ. հոկտեմբերի 20-ին անալոգային հեռարձակման անջատումից հետո այս հեռուստաընկերությունները կմնան առանց լսարանի եւ կհայտնվեն փակման վտանգի առջեւ։ Սա անթույլատրելի է թվային դարաշրջանում, երբ ստեղծված են գրեթե անսահմանափակ տեխնիկական հնարավորություններ, եւ բոլոր գոյություն ունեցող հեռուստաընկերությունները կարող են շարունակել իրենց գործունեությունը եւ հասանելի լինել լսարանին հենց թվային համակարգի միջոցով։
ԼՐԱԳՐՈՂՆԵՐԻ ՈՒ ԼՐԱՏՎԱՄԻՋՈՑՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐ

2016 թ. երրորդ եռամսյակի ընթացքում լրագրողների եւ լրատվամիջոցների իրավունքների խախտումները ներկայացնում ենք ըստ ԽԱՊԿ-ի հետեւյալ դասակարգման. 

· Ֆիզիկական բռնություններ լրագրողների նկատմամբ,

· Ճնշումներ լրատվամիջոցների եւ դրանց աշխատակիցների նկատմամբ,

· Տեղեկություններ ստանալու եւ տարածելու իրավունքի խախտումներ: 

ԽԱՊԿ-ի այս դասակարգումը որոշ չափով պայմանական է: Մասնավորապես,  երբեմն տեղեկություններ ստանալուն եւ տարածելուն խոչընդոտելն ուղեկցվում է լրագրողի նկատմամբ բռնությամբ: Նման փաստերը վերագրված են խախտման այն տեսակին, որին, զեկույցի հեղինակների կարծիքով, առավել մոտ են: Այսուհանդերձ, կիրառված դասակարգումը հնարավորություն է տալիս առավել ամփոփ եւ ակնառու ներկայացնել լրագրողների ու ԶԼՄ-ների իրավունքների խախտումների ընդհանուր պատկերը:

2016 թվականի երրորդ եռամսյակի ընթացքում ԽԱՊԿ-ն արձանագրել է    լրատվամիջոցների աշխատակիցների նկատմամբ ֆիզիկական բռնությունների 5 դեպք՝ 2-ով ավելի երկրորդ եռամսյակի համեմատությամբ: Ընդ որում` այդ 5 դեպքերում տուժել են 20 լրագրող եւ օպերատոր։ Դա պայմանավորված է եղել հուլիսի երկրորդ կեսին Երեւանի Խորենացի փողոցում եւ Սարի թաղում տեղի ունեցած իրադարձություններով։ Դրանց վերաբերող փաստերը ներկայացված են սույն զեկույցի համապատասխան ենթաբաժնում։ 
Նույն իրադարձությունների ընթացքում են տեղի ունեցել երրորդ եռամսյակում լրատվամիջոցների եւ դրանց ներկայացուցիչների նկատմամբ արձանագրված 16 ճնշումներից 7-ը։ 
Դիտարկվող ժամանակահատվածում գրանցվել է տեղեկատվություն ստանալու եւ տարածելու իրավունքի 9 խախտում, ինչը 4-ով ավելի է, քան նախորդ եռամսյակում։
Ս. թ. հուլիս-սեպտեմբեր ամիսներին վարույթ են ընդունվել ԶԼՄ-ների ներգրավվածությամբ 2 նոր դատական գործեր՝ ՀՀ քաղաքացիական օրենսգրքի 1087.1 հոդվածով նախատեսված վիրավորանքի եւ զրպարտության հիմքով։ Ընդդեմ լրատվամիջոցների այս տիպի հայցերը, նախորդ եռամսյակի համեմատությամբ, ավելացել են մեկով։ 

Ստորեւ ներկայացնում ենք 2016 թ. առաջին, երկրորդ եւ երրորդ եռամսյակների ընթացքում արձանագրված խախտումների համեմատական աղյուսակը։  

2016 թվականին տեղի ունեցած խախտումների քանակական տվյալները՝ 

ըստ եռամսյակների 

Ինչպես եւ նախորդ զեկույցներում՝ Խոսքի ազատության պաշտպանության կոմիտեն նշում է, որ աղյուսակում բերված տվյալները կարող են սպառիչ չլինել եւ չեն հավակնում բացարձակ ճշգրտության: ԶԼՄ-ների ներկայացուցիչները երբեմն հարկ չեն համարում հրապարակայնացնել իրենց մասնագիտական գործունեությունը խոչընդոտելու փաստերը, անտեսում են իրենց ուղղված տարաբնույթ սպառնալիքները կամ նախընտրում են ինքնուրույն լուծել ծագած խնդիրներն ու հաղթահարել ապօրինի սահմանափակումները: Ուստի ԽԱՊԿ-ը համոզված է, որ խոչընդոտումների իրական քանակն ավելին է, քան արձանագրված է սույն զեկույցում։ Ստորեւ ներկայացնում ենք առավել նշանակալի փաստերը:

Հուլիսի 17-ից 30-ը Երեւանի Խորենացի փողոցում, Սարի թաղում եւ հարակից տարածքներում ԶԼՄ-ների աշխատակիցների նկատմամբ բռնությունները ու իրավունքների այլ խախտումները եւ դրանց հետ կապված զարգացումները
Հուլիսի 17-ին Երեւանում «Սասնա ծռեր» խմբավորման՝ ՀՀ ոստիկանության պարեկապահակային ծառայության գնդի վրա հարձակումից հետո ծավալված իրադարձությունների, զինյալներին սատարող հավաքների, ցուցարարների ու ուժային ստորաբաժանումների միջեւ բախումների լուսաբանման ընթացքում ֆիզիկական բռնության են ենթարկվել 19 լրագրող եւ օպերատոր, եւս 8-ի մասնագիտական աշխատանքը խոչընդոտվել է առանց ուժի կիրառման։
Տուժած լրագրողների վկայությամբ՝ ոստիկանների հարձակումները նպատակաուղղված բնույթ են կրել, եւ նույնիսկ ներկայանալն ու լրագրողի վկայական ցույց տալը, կամ տեսախցիկների վրա նշված լրատվամիջոցների տարբերանշաններն իրենց զերծ չեն պահել բռնություններից։ Բիրտ ուժի կիրառումը 

զուգորդվել է տեսանկարահանող սարքերը եւ ֆոտոխցիկները ջարդելով, նկարահանված կադրերը ոչնչացնելով, լրագրողական գործունեության այլ խոչընդոտումներով։ Այս իրադարձությունների ժամանակ աննախադեպ էր լրագրողների դեմ հատուկ միջոցների օգտագործումը՝ ձայնային եւ լուսաբռնկիչ պայթուցիկներ, արցունքաբեր գազ եւ այլն։ 

Այս ամենի հետեւանքով, ԽԱՊԿ-ի տվյալներով, տուժել են. «Ազատություն» ռադիոկայանի լրագրողներ Կարլեն Ասլանյանը, Հովհաննես Մովսիսյանը եւ օպերատոր Գարիկ Հարությունյանը, «Ա1+»-ի թղթակից Ռոբերտ Անանյանը եւ օպերատոր Տիգրան Բադալյանը, «Civilnet.am»-ի լրագրող Մկրտիչ Կարապետյանը եւ օպերատոր Սարգիս Խարազյանը, «1in.am»-ի լրագրող Մարիամ Գրիգորյանը եւ օպերատոր Դավիթ Հարությունյանը, ազատ ֆոտոլրագրող Գեւորգ Ղազարյանը, «Panorama.am»-ի օպերատոր Հովիկ Գրիգորյանը, «Արմենիա» հեռուստաընկերության լրագրող Աղվան Ասոյանը եւ օպերատոր Ալբերտ Գալստյանը, «Lragir.am»-ի օպերատոր Մարութ Վանյանը, ռուսական «LifeNews» հեռուստաընկերության լրագրող Եվգենիա Զմանովսկայան ու օպերատոր Տիգրան Գասպարյանը, «Newspress.am» կայքի օպերատոր Լեւոն Սարգսյանը, «News.am» լրատվական կայքի ֆոտոլրագրող, օպերատոր Խորեն Գրիգորյանը եւ այլոք։
Չնայած սույն ենթաբաժնում ներառված են ե՛ւ ֆիզիկական բռնությունների, ե՛ւ ճնշումների դեպքերը, այնուամենայնիվ, դրանք հաշվառվել են իրարից առանձին՝ ըստ մեր դասակարգման։

Այսպիսով, հուլիսյան իրադարձությունների ժամանակ ԽԱՊԿ-ն արձանագրել է հետեւյալ փաստերը։
Հուլիսի 17-ին՝ ժամը 12-00-ի սահմաններում, Ազատության հրապարակի տարածքում իր լրագրողական աշխատանքը կատարելու ընթացքում ոստիկանների կողմից ֆիզիկական բռնության է ենթարկվել «4news.am» կայքի լրագրող Արթուր Հայրապետյանը։ Լրագրողը ձեռքի բջջային հեռախոսով փորձել է նկարել, թե ինչպես են ոստիկանները տարեց տղամարդու թեւերը ոլորելով քարշ տալիս ու տեղափոխում պարեկային ծառայության մեքենա։ Լրագրողը հետաքրքրվել է, թե ինչու են քաղաքացուն բաժին տանում: Հարցին ի պատասխան՝ ոստիկաններից մեկը հարձակվել է նրա վրա ու սկսել ոտքերով հարվածել։ «Ես միայն հասցրեցի հարցնել, թե ինչո՞ւ է հարվածում: Թոկից փախած ոստիկանը, առանց ամաչելու, նայում էր  աչքերիս մեջ, հայհոյում ու շարունակում ոտքերով հարվածներ հասցնել ու անամոթաբար ստելով ասում, թե չի հարվածում, բայց միաժամանակ շարունակում հարվածել՝ այս անգամ արդեն բռունցքներով», - «Հետք» կայքի թղթակցի հետ զրույցում պատմել է Արթուր Հայրապետյանը։

Այնուհետեւ լրագրողին բռնի կերպով նստեցրել են պարեկային մեքենա ու տեղափոխել ՀՀ ոստիկանության Կենտրոնի բաժին: «Չեմ հիշում՝ ինչպես եմ հայտնվել այդ մեքենայի մեջ։ Միայն հիշում եմ, որ մեքենայի պատուհանը բաց էր, ու այդ նույն ոստիկանը հայհոյելով շարունակում էր պատուհանից ներս խուժել եւ բռունցքներով հարվածել դեմքիս»։ Ոստիկանները լրագրողի ձեռքից խլել են բջջային հեռախոսը, որով նա նկարահանելիս է եղել։ Հեռախոսի ողջ տեղեկատվությունը ոստիկանության բաժնում ոչնչացրել են ու վնասված վիճակում այն վերադարձրել լրագրողին: Նա փորձել է վերականգնել ոչնչացված տեսանյութը, սակայն չի հաջողվել, ոստիկաններն օգտագործել են հատուկ ծրագիր՝ այն ոչնչացնելու համար։ 

«4news.am» կայքի խմբագրությունը նամակ է ուղարկել ՀՀ ոստիկանապետին՝ հորդորելով պատժել լրագրողի մասնագիտական աշխատանքը խոչընդոտած, նրան ֆիզիկական բռնության ենթարկած ոստիկանին: Սակայն նամակը մնացել է անպատասխան։ 

Հուլիսի 18-ին Խորենացի փողոցում համազգեստավոր ոստիկանը հարվածել է «Ազատություն» ռադիոկայանի  լրագրող Արտակ Համբարձումյանին, ով մի քանի գործընկերների հետ մոտեցել է իրավապահներին ու հետաքրքրվել, թե ինչու են բերման ենթարկում հարակից պուրակի ծառերի տակ նստած քաղաքացիներին։ Լրագրողն իր հարցն ուղղել է այդ գործողությունները ղեկավարող սպային, ով գտնվել է ոստիկանական «պատնեշի» հետեւում: Երբ լրագրողը կրկնել է հարցը, «պատ» կազմած ոստիկաններից մեկը բռնել է Արտակի բարձրախոսը ու ինչ-որ բան ասել: Լրագրողը փորձել է ազատել, հետ քաշել սարքը: Այդ պահին ոստիկանը ձեռքով հարվածել է նրան։Արտակ Համբարձումյանը դիմել է բարձրաստիճան սպային, սակայն վերջինս պատասխանել է, թե նման բան չի եղել։   

Հուլիսի 19-ին  Երեւանի Սարի թաղում ոստիկանները խոչընդոտել են «Lragir.am» կայքի թղթակից Թեհմինե Ենոքյանի մասնագիտական գործունեությունը: Նրանք վերցրել են լրագրողի խցիկը եւ ոչնչացրել են նկարահանած տեսանյութերը, որոնցում երեւում է, թե ինչպես են ոստիկանները փորձում իրենց ամրակցված զենքն օգտագործել տեղի բնակիչների դեմ։  

Հուլիսի 21-ի գիշերը՝ ժամը 03։00-ից 03։25-ի ժամանակահատվածում, մայրաքաղաքի Տիգրան Մեծի պողոտայում գտնվող «Հայէկոնոմբանկի» մասնաճյուղի մոտ ծեծի է ենթարկվել «Iravaban.net» լրատվամիջոցի թղթակից Գեւորգ Թոսունյանը: Նա գնացել էր Խորենացի փողոց՝ բողոքի ցույցն ու իրավապահ մարմինների գործողությունները լուսաբանելու։ Մասնավորապես, լրագրողը նկարահանել է դրվագ, երբ միմյանց վրա քարեր են նետել ակտիվիստները եւ մի խումբ քաղաքացիական հագուստով անձինք, Գեւորգ Թոսունյանի ենթադրությամբ՝ ոստիկաններ։ Վերջիններս, նկատելով, որ իրենց նկարահանում են, հարձակվել են լրագրողի վրա, քաշքշել են նրան, բազմաթիվ հարվածներ հասցրել, այնուհետեւ բռնությամբ վերցրել տեսախցիկի հիշողության քարտը։ 
Գեւորգ Թոսունյանը հանցագործության մասին հաղորդում է ներկայացրել ոստիկանություն, այս դեպքը ներառվել է հուլիսյան իրադարձությունների առնչությամբ հարուցված քրեական գործի մեջ։
Հուլիսի 24-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի շենքի դիմացից բերման է ենթարկվել «Armtimes.com» լրատվական կայքի ֆոտոթղթակից Տիգրան Մազմանյանը։ Նա այստեղ սպասել է փաստաբանի։ Այդ պահին 4 հոգի մոտեցել են նրան, նստեցրել մեքենան, տարել քննչական կոմիտե՝ հուլիսի 22-ին Խորենացի փողոցում «զանգվածային անկարգություններին» մասնակցելու կասկածանքով: «Բերման ենթարկելու արձանագրություն կազմեցին, խուզարկեցին, գործին որպես վկա ներգրավեցին եւ բաց թողեցին», - «Aravot.am» կայքի թղթակցի հետ զրույցում ասել է Տիգրան Մազմանյանը։ Ֆոտոթղթակիցն ընդգծել է, որ հուլիսի 22-ին իրականացրել է մասնագիտական պարտականությունները՝ լուսաբանելով տեղի ունեցող ցույցը:  

Հուլիսի 27-ին՝ ժամը 03:30-ի սահմաններում, Երեւանի Խորենացի փողոցում կայացած բազմամարդ հանրահավաքից հետո ոստիկանության Շենգավիթի բաժին է բերման ենթարկվել այդ հավաքի ակտիվ մասնակիցներից մեկը՝ Գյումրու լրագրողների «Ասպարեզ» ակումբի խորհրդի նախագահ Լեւոն Բարսեղյանը։ Ավելի ուշ հարուցվել է քրեական գործ՝ սառը զենք կրելու կասկածանքով, եւ նա ձերբակալվել է։ Բարսեղյանը ենթարկվել է դատաբժշկական փորձաքննության։

Լեւոն Բարսեղյանի գտնվելու վայրը գործընկերների եւ հարազատների համար երկար ժամանակ անհայտ է եղել։ Թեեւ ոստիկանությունը տեղեկացրել էր, որ  նա ազատ է արձակվել առավոտյան 06:30-ին, իրականում դա ապատեղեկատվություն էր. Բարսեղյանը գտնվել է ոստիկանության հսկողության ներքո, տարվել է Գյումրու Կումայրի բաժին եւ կրկին բերվել Շենգավիթի քննչական բաժին: Իրավապաշտպան գործընկերների համառ գործողությունների շնորհիվ միայն օրվա երկրորդ կեսին ճշտվել է նրա որտեղ լինելը։

Բարսեղյանի նկատմամբ քրեական գործ հարուցելու հիմք է հանդիսացել նրա  անձնական խուզարկությամբ՝ տաբատի գրպանից հայտնաբերված ծալովի դանակը: Նրա փաստաբանի հաղորդմամբ՝ այդ դանակն առաջին անգամ չէ, որ հայտնաբերվում է Լեւոն Բարսեղյանի մոտ նմանատիպ իրավիճակներում, երբ ոստիկանությունը նրան բերման էր ենթարկում բողոքի ակցիաներից։ Սակայն ամեն անգամ այդ դանակի առկայությունն արձանագրվել է եւ անտեսվել, քանի որ չի համապատասխանել սառը զենքի չափանիշներին։

Խոսքի ազատության պաշտպանության կոմիտեն 18 լրագրողական ու իրավապաշտպան կազմակերպությունների հետ միասին հանդես եկավ հայտարարությամբ՝ համոզմունք հայտնելով, որ հարուցված քրեական գործը շինծու է, իսկ իբրեւ սառը զենք որակված դանակի առկայության փաստը՝ ընդամենը նրա ակտիվ հասարակական գործունեության, ինչպես նաեւ Խորենացի փողոցում տեղի ունեցող հանրահավաքներին մասնակցելու, իսկ վերջին օրը նաեւ այն վարելու համար Լեւոն Բարսեղյանին «պատժելու» պատրվակ։ Կազմակերպություններն իրավապահ մարմիններից պահանջեցին անհապաղ կարճել հարուցված քրեական գործը եւ ազատ արձակել Լեւոն Բարսեղյանին։ 

Հուլիսի 29-ին հարուցված քրեական գործն ամբողջությամբ կարճվել է, իսկ Լեւոն Բարսեղանն ազատ է արձակվել։   

Հուլիսի 29-ի  լույս 30-ի գիշերը արձանագրվել են հետեւյալ բռնություններն ու ճնշումները լրագրողների եւ օպերատորների նկատմամբ.
«Ազատություն» ռադիոկայանի լրագրող Հովհաննես Մովսիսյանի վրա ոստիկանները հարձակվել են հենց ուղիղ եթերում աշխատելու ժամանակ։ Տեխնիկայից զրկվելուց հետո լրագրողն սկսել է հեռախոսով հաղորդել տիրող իրավիճակի մասին։ Չընդհատելով եթերը՝ նա աշխատել է՝ փախչելով քաղաքացիական հագուստով մարդկանց հետապնդումից: «Սարի թաղում քաղաքացիական հագուստով մարդիկ հարձակվեցին լրագրողների վրա: Նրանք կոտրեցին նաեւ մեր տեխնիկան: Միայն մեկ հարց տվեցին. «Էդ նկարո՞ւմ ես», ու 4 հոգով հարձակվեցին: Ասացի, որ չեմ տեսանկարահանում՝ հույս ունենալով փրկել տեխնիկան, բայց ապարդյուն: Հիմնականում հարվածներ էին հասցնում մեր գլխին ու ձեռքերին: Ոչնչացրեցին նաեւ լրագրողական վկայականս՝ «բեյջը»: Ձեռքերով պաշտպանում էի գլուխս, բայց անընդհատ հարվածում էին: Ի վերջո պայթուն եղավ, նրանք շեղվեցին եւ ես հասցրեցի այդ տարածքից փախչել», - «Ազատության» եթերում պատմել է Հովհաննես Մովսիսյանը:  

Սարի թաղից իջնելու պահին քաղաքացիական հագուստով, ամրակազմ մարդկանց մի խումբ հարձակվել է նաեւ «Ազատություն» ռադիոկայանի լրագրող Կարլեն Ասլանյանի եւ օպերատոր Գարիկ Հարությունյանի վրա։ Նույնիսկ լրագրողի վկայականը ցույց տալը նրանց զերծ չի պահել բռնություններից։ Այդ անձինք փորձել են խլել բարձրախոսը, խոչընդոտել լրագրողի ու օպերատորի աշխատանքը: Կարլեն Ասլանյանը ստացել է հարվածներ գլխի եւ պարանոցի շրջանում, ինչպես նաեւ թեթեւ վնասվածքներ ձեռքերի վրա։ Իսկ Գարիկ Հարությունյանը լուսաձայնային նռնակների պայթյունից բեկորային վնասվածք է ստացել։
Ուղիղ եթերում աշխատելու ժամանակ ոստիկանների նետած պայթուցիկներից վնասվածքներ են ստացել «Ա1+»-ի լրագրող Ռոբերտ Անանյանը եւ օպերատոր Տիգրան Բադալյանը։ Լրագրողի դիտարկմամբ՝ ԶԼՄ աշխատակիցները թիրախավորված են եղել։ «Առավելապես ագրեսիվ էին այն լրատվամիջոցների ներկայացուցիչների նկատմամբ, որոնք տեսաձայնագրող սարքեր ունեին, եւ, երբ տեսախցիկների լույս էին տեսնում, կարծես կրակում էին այդ ուղղությամբ, պայթուցիկներ էին նետում», - ԽԱՊԿ-ի հետ զրույցում նշեց Ռոբերտ Անանյանը:

Վիրավոր վիճակում «Ա1+»-ի լրագրողն ու օպերատորը շարունակել են աշխատել։ Ռոբերտ Անանյանի խոսքով՝ սարիթաղցիներից մեկն օգնել է իրենց, վերքերը մշակել։  Քաղաքացին առաջարկել է նաեւ հիվանդանոց տեղափոխել, սակայն ճանապարհին ոստիկանները կանգնեցրել են մեքենան. «Չնայած ասացինք, որ լրագրողներ ենք, բռնի ուժի կիրառմամբ, մահակների սպառնալիքով մեզ մեքենայից իջեցրին, պոկեցին լրագրողական բեյջերը ու սկսեցին մահակներով հարվածներ հասցնել», - ասել է Ռոբերտ Անանյանը։ 
Նռնակի պայթյունի հետեւանքով Ռոբերտ Անանյանը ոտքերի եւ ձեռքի բեկորային վնասվածքներ է ստացել ու օրեր շարունակ գտնվել հիվանդանոցում։    

 
Ոստիկանության եւ ցուցարարների բախումները լուսաբանելիս ձայնային նռնակի պայթյունից վիրավորում են ստացել «1in.am»-ի լրագրող Մարիամ Գրիգորյանը եւ օպերատոր Դավիթ Հարությունյանը։ Մարիամ Գրիգորյանի խոսքով՝ քաղաքացիական հագուստով մի ոստիկան զգուշացրել է իրենց, որ վերեւ բարձրանան, քանի որ հատուկ գործողություններ են սկսելու: Նրանք բարձրացել են, սակայն այդ ուղղությամբ եւս պայթուցիկներ են նետվել։ «Երբ մենք բարձրացանք, քաղաքացիական հագուստով ոստիկանի նշած ուղղությամբ, այնտեղ հանդիպեցինք լրագրողների։ Ես համոզված եմ, որ ոստիկանները միտումնավոր էին լրագրողներին նույն վայրում հավաքել՝ թիրախավորելու նպատակով», - ԽԱՊԿ-ի հետ զրույցում նշեց Մարիամ Գրիգորյանը։

Վիրավոր վիճակում օպերատոր Դավիթ Հարությունյանը շարունակել է ուղիղ եթերի համար նկարահանել ցույցը ցրելու տեսարանը, սակայն քաղաքացիական հագուստով ոստիկաններ են հարձակվել նրա վրա։ Նրանք դաժան ծեծի են ենթարկել Դավիթին ու մահակներով կոտրել են նրա տեսախցիկը։ Նույնիսկ երբ օպերատորը դադարեցրել է նկարահանումը եւ փորձել փախչել, ոստիկանները հետապնդել են նրան եւ հասնելով՝ հագուստի վրայից պոկել ու դեն են նետել «Մամուլ» տարբերանշանը եւ տեսախցիկի մարտկոցներով պայուսակը։ Դավիթ Հարությունյանը կարողացել է փախչել եւ ապաստան գտնել մի բնակչի տանը: Շտապօգնությունը նրան տարել է հիվանդանոց:  Օպերատորը բազմաթիվ կապտուկներ է ունեցել մեջքին, կողքերին, վերջույթներին: 

Պայթյունից ոտքի վնասվածք ստացած լրագրող Մարիամ Գրիգորյանը եւս ապաստան է գտել մի բնակչի տանը, այնուհետեւ հոսպիտալացվել է։ 

Ոստիկանական գործողությունների ժամանակ պայթուցիկ է պայթել «ՍիվիլՆեթի» լրագրող Մկրտիչ Կարապետյանի եւ օպերատոր Սարգիս Խարազյանի ոտքերի տակ, ինչի հետեւանքով նրանք թեթեւ վնասվածքներ են ստացել։ Քաղաքացիական հագուստով ոստիկանները նաեւ մահակներով հարվածներ են հասցրել լրագրողին ու օպերատորին։ 

«Lragir.am»-ի օպերատոր Մարութ Վանյանը եւս ֆիզիկական բռնության է ենթարկվել քաղաքացիական հագուստով անձանց կողմից։ Նրա խոսքով՝ այդ անձինք վահաններով դուրս են եկել ոստիկանների պատնեշի հետեւի կողմից ու թիրախավորված հարձակվել հենց լրագրողների վրա:   

Մարութ Վանյանն ստացել է ոտքերի եւ ուսերի սալջարդեր, իսկ գործածված պայթուցիկներից ՝ բեկորային վնասվածքներ։ Քաղաքացիական հագուստով անձինք կոտրել են օպերատորի երկու տեսախցիկները: Վանյանի խոսքով՝ մոտ 10 հոգի իրեն գցել են գետնին, ձեռքից վերցրել տեսախցիկն ու հայհոյելով փայտե հաստ ձողերով հարվածներ հասցրել մարմնին։ «Հարցնում էին, թե ինչ եմ նկարել։ Ասում էի՝ լրագրող եմ, բեյջս էի ցույց տալիս, կամերաս ջարդեցին, բեյջս պոկեցին։ Պայուսակով պահում էի մեկ դեմքս, մեկ կրծքավանդակս։ Հարվածների մեծ մասը ստացել եմ ձեռքերիս, ուսերիս: Ամենաուժեղ հարվածը ծնկներիս հասցվեց, ահավոր ցավ զգացի, ոտքս սկսեց դողալ: Ուսապարկս քաշեցին պոկեցին վրայիցս, գցեցին մի կողմ։ Ծեծելուց հետո ասում էին՝ վեր կաց, գնա, ասում էի՝ գոնե շտապօգնություն կանչեք, ոտքս կոտրվել է, չեմ կարողանում շարժվել: Ձեռքերիցս երկու հոգի բռնեցին, քարշ տալով տարան փողոցի մյուս կողմը գցեցին։ Մի կերպ շտապօգնություն եմ կանչել, եկել-տարել են», - ԽԱՊԿ-ի հետ զրույցում պատմեց Մարութ Վանյանը։

Սարի թաղում առաջին լուսաձայնային նռնակը պայթել է անկախ ֆոտոլրագրող Գեւորգ Ղազարյանի ոտքերի մոտ, ինչի հետեւանքով վնասվել է նրա ոտքը։ Ֆոտոլրագրողի խոսքով՝ ոստիկանական հատուկ միջոցների կիրառման պատճառով սկսել է այրվել տներից մեկը: «Մի ողջ ընտանիք, որ ընդհանրապես ցույցին չէր մասնակցում, դուրս եկավ տնից եւ սկսեց բողոքել եւ հայհոյել ոստիկաններին: Այդ ժամանակ ոստիկանական շարքերից քաղաքացիական հագուստով անձանց խումբ դուրս եկավ ու հարձակվեց այդ մարդկանց վրա: Ես, բնականաբար, սկսեցի լուսանկարել ու տեսանկարահանել: Դա տեսնելով, վերջիններս հարձակվեցին ինձ վրա, կոտրեցին խցիկներից մեկը, մյուսն էլ խլեցին: Այդ ողջ ընթացքում ես լրագրողական վկայականով էի եւ բացահայտ էր, որ մամուլի ներկայացուցիչ եմ: Փորձեցի հետ վերցնել խցիկս, սպառնացին: Այդ պահին ես միակ լրագրողն էի տարածքում եւ հեշտ թիրախ էի նրանց համար», - պատմել է Գեւորգ Ղազարյանը։ Այս բռնություններից հետո ֆոտոլրագրողը բողոք է ներկայացրել ոստիկանություն, ենթարկվել է դատաբժշկական փորձաքննության։ Տեխնիկան չեն վերադարձրել կամ փոխհատուցել:     

Իրադարձությունները լուսաբանելու ժամանակ Սարի թաղի 1-ին փողոցում ծեծի են ենթարկվել «Արմենիա» հեռուստաընկերության «Ժամը» լրատվականի թղթակից  Աղվան Ասոյանը եւ օպերատոր Ալբերտ Գալստյանը:  Ոստիկանության շարքերից դուրս են եկել քաղաքացիական հագուստով անձիք, ոստիկանների համաձայնությամբ նրանց ձեռքից վերցրել են մահակները եւ հարձակվել ցուցարարների, քաղաքացիների ու լրագրողների վրա: Աղվան Ասոյանի խոսքով՝ թիրախում հատկապես այն լրագրողներն են եղել, ովքեր փորձել են տեսանկարահանել այդ գործողությունները: Քաղաքացիական հագուստով անձինք մահակներով հարձակվել են նաեւ այդ ժամանակ տեսանկարահանում կատարող օպերատոր Ալբերտ Գալստյանի վրա, նրա ձեռքից խլել ու կոտրել են տեսախցիկը, ապա սկսել ոտքերով ու ձեռքերով հարվածներ հասցնել։ «Ես փորձեցի նրան ազատել՝ ասելով, որ հեռուստաընկերության աշխատակից է: Այդ պահին, քաղաքացիական հագուստով նույն անձինք հարձակվեցին ինձ վրա, գցեցին գետնին, աչքերիս մեջ գազ փչեցին եւ սկսեցին ծեծել ու հայհոյել ինձ: Ծեծից հետո, աչքերս լվանալու համար մտա մոտակա հացի փուռ: Այնտեղ պատսպարվելու նպատակով եւս մի քանի լրագրողներ կային, որոնք նույնպես տուժել էին ոստիկանության գործողություններից ու ծեծի էին ենթարկվել քաղաքացիական հագուստով անձանցից: Լրագրողներին պաշտպանելու համար փռի դուռը կողպեցին։ Սակայն քաղաքացիական հագուստով անձինք կոտրեցին դուռը եւ սկսեցին փռում եղած առարկաներով հարվածել լրագրողներին եւ փռի աշխատակիցներին», - ԽԱՊԿ-ի հետ զրույցում պատմեց Աղվան Ասոյանը։ 

Քաղաքացիական հագուստով անձանց հարձակումից վերոհիշյալ հացի փռում պատսպարվել է նաեւ «Newspress.am» կայքի օպերատոր Լեւոն Սարգսյանը։ ԽԱՊԿ-ի հետ զրույցում նա պատմեց, որ լրատվամիջոցների մի քանի աշխատակիցներ փուռ են տեղափոխել «LifeNews» հեռուստաընկերության օպերատոր Տիգրան Գասպարյանին, ով ոստիկանության կիրառած լուսաձայնային նռնակներից վիրավորվել ու ոտքի բեկորային վնասվածքներ էր ստացել։  Նրան օգնել են, որպեսզի տեղափոխեն հիվանդանոց, ինչից հետո քաղաքացիական հագուստով անձինք հարձակվել են փռում գտնվողների, այդ թվում «Newspress.am» կայքի օպերատոր Լեւոն Սարգսյանի վրա ու խլել նրա տեսախցիկը, որում եղել են նրա տեսանկարահանած  բոլոր նյութերը։ 

«LifeNews»-ի օպերատոր Տիգրան Գասպարյանը ԽԱՊԿ-ի հետ զրույցում նշեց, որ այն պահին, երբ «Ժառանգություն» կուսակցության փոխնախագահ Արմեն Մարտիրոսյանն ու պատգամավոր Զարուհի Փոստանջյանը մոտեցել են ու սկսել խոսել ոստիկանների հետ, տարածքում գտնվող լրատվամիջոցների ներկայացուցիչներին մի ոստիկան ասել է, որ գնան աջ կողմ. այնտեղ ավելի անվտանգ է։ «Ուզում էինք տեղափոխվել, սակայն չհասցրեցինք. ոստիկանությունը հատուկ միջոցներ կիրառեց, նռնակներից մեկը հենց ինձ վրա պայթեց։ Շարունակեցի քայլել, երկրորդը պայթեց, հետո՝ երրորդը, չորրորդը, էլ ոչինչ չզգացի, միայն զգացի, որ արյուն է հոսում», - պատմեց Տիգրան Գասպարյանը:
Այս իրադարձությունների պատճառով խոչընդոտվել է նաեւ «LifeNews»-ի թղթակից Եվգենիա Զմանովսկայայի աշխատանքը եւ խաթարվել է ուղիղ եթերի հեռարձակումը։

Պայթյունից տուժել է նաեւ «Panorama.am»-ի օպերատոր Հովիկ Գրիգորյանը։ Նրա խոսքով՝ պայթյունից հետո ոտքն անշարժացել է. «մոտ մեկ ժամ ոտքս չէի կարողանում դնել գետնին. ինչ-որ մի բան կպել էր, ցավ էի զգում»։

«News.am» լրատվական կայքի ֆոտոլրագրող, օպերատոր Խորեն Գրիգորյանի տեխնիկան նույնպես վնասվել է քաղաքացիական հագուստով մարդկանց կողմից:   «Ոստիկանների շարքի մոտ լուսանկարում եւ տեսաձայնագրում էի: Հատուկ միջոցների կիրառումից հետո զգացի, որ թիկունքից մեկը դաստակս բռնել է, հաջորդ ակնթարթին քաղաքացիական հագուստով մի տղամարդ հարձակվեց տեսախցիկների վրա եւ կոտրեց: Ուսապարկիցս քաշեցին, բայց կարողացա ազատվել նրանցից ու հեռանալ: Այս ամենը մոտ 10-15 վայրկյան է տեւել, եւ ողջ ընթացքում լրագրողական վկայականն առկա է եղել»: 

Սարի թաղում տեղի ունեցած բախումների ժամանակ քաղաքացիական հագուստով զինված անձինք հետապնդել են «ArmLur.am»-ի լրագրող Նաիրա Հովհաննիսյանին եւ օպերատորներ Նարեկ Սարգսյանին եւ Հովսեփ Հովսեփյանին: 

Զարուհի Փոստանջյանը «ArmLur.am»-ի թղթակցի հետ հեռախոսազրույցում փոխանցել է, որ նկատել է, թե ինչպես է ՀՀ փոխոստիկանապետ, Ներքին զորքերի հրամանատար Լեւոն Երանոսյանը եւ Երեւանի ոստիկանապետ Աշոտ Կարապետյանը քաղաքացիական անձանց մատնացույց արել իրեն ու «ArmLur.am»-ի օպերատորին։ 
Հաղթանդամ մի երիտասարդ փորձել է Նարեկ Սարգսյանի նկատմամբ բռնություն գործադրել, խլել տեսախցիկը, սակայն ԱԺ պատգամավոր Զարուհի Փոստանջյանը թույլ չի տվել: Այնուհետեւ օպերատորին է մոտեցել ինքնաձիգով զինված մի ոստիկան, որին եւս Զարուհի Փոստանջյանը արգելել է մատով կպչել իր մասնագիտական պարտքը կատարող օպերատորին: 

«ArmLur.am»-ի աշխատակիցներն ու պատգամավոր Զարուհի Փոստանջյանն  ապաստանել են Սարի թաղի 1-ին փողոցի բնակարաններից մեկում։ Տան բակն ու հարակից փողոցները հսկել են քաղաքացիական հագուստով անձիք, ինչի համար լրագրողներն ու ԱԺ պատգամավորը դուրս չեն եկել թաքստոցից: Երկու ժամ այստեղ մնալուց հետո նրանք կարողացել են անվնաս հեռանալ։ 

Հուլիսի 30-ին Սարի թաղում տեղի ունեցած բախումներից հետո ոստիկաններն ու քաղաքացիական հագուստով անձինք փորձել են բերման ենթարկել «Արձագանք» ռադիոստուդիայի հիմնադիր Եղիշե Պետրոսյանին, սակայն այդ պահին նրա առողջական վիճակի վատացման պատճառով նրան տեղափոխել են հիվանդանոց: Նույն օրը Եղիշե Պետրոսյանին ներկայացվել է նրան ձերբակալելու մասին որոշում։ Պետրոսյանի փաստաբան Երվանդ Վարոսյանը բողոքարկել է այդ որոշումը: 

Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանը թեեւ մերժել է բողոքը, բայց նշել է՝ Եղիշե Պետրոսյանը ձերբակալվածի կարգավիճակում չի գտնվում, քանի որ նրա նկատմամբ ձերբակալման արձանագրություն չի կազմվել:  

Օգոստոսի 2-ին Խոսքի ազատության պաշտպանության կոմիտեն 11 լրագրողական կազմակերպությունների հետ միասին հանդես եկավ հայտարարությամբ՝ պահանջելով իշխանություններից, որպես իրավիճակի շտկմանն ուղղված անհետաձգելի քայլ, միջոցներ ձեռնարկել Եղիշե Պետրոսյանին ժամ առաջ ազատ արձակելու համար։ Օգոստոսի 5-ին Պետրոսյանին ազատ արձակելու որոշում է կայացվել՝ նրա գործողություններում հանցակազմի բացակայության պատճառաբանությամբ: 

Հուլիսի 30-ին հայաստանյան եւ միջազգային մի շարք լրագրողական եւ իրավապաշտպան կազմակերպություններ դատապարտել են հուլիսի 29-ի լույս 30-ի գիշերը Երեւանի Սարի թաղում եւ Խորենացի փողոցում ցույցի մասնակիցներին ցրելիս լրագրողների նկատմամբ կիրառած բռնությունները։ Կատարվածի վերաբերյալ հայտարարությամբ է հանդես եկել եւ իր մտահոգությունն է արտահայտել նաեւ Հայաստանում ԱՄՆ դեսպանությունը։  
Հուլիսի 30-ին լրագրողների առողջության համար վտանգավոր բռնություն գործադրելով եւ այլ եղանակներով մասնագիտական օրինական գործունեությունը խոչընդոտելու վերը նշված դեպքերի առթիվ ՀՀ քրեական օրենսգրքի 164-րդ հոդվածի 1-ին եւ 3-րդ մասերով նախատեսված հանցագործությունների հատկանիշներով ՀՀ գլխավոր դատախազությունում հարուցվել է քրեական գործ։ Նախաքննություն կատարելու համար քրեական գործն ուղարկվել է ՀՀ հատուկ քննչական ծառայություն։
Հուլիսի 31-ին Երեւան քաղաքի Կենտրոն եւ Նորք-Մարաշ վարչական շրջանների քննչական բաժնի աշխատակիցներն այցելել են «1in.am» լրատվական կայքի օպերատոր Դավիթ Հարությունյանի բնակարան եւ ստիպողաբար պահանջել վկայի կարգավիճակում ցուցմունք տալ հուլիսի 29-ին տեղի ունեցած դեպքերի վերաբերյալ։ Նման պահանջ է ներկայացվել նաեւ կայքի լրագրող Մարիամ Գրիգորյանին։ «Ես ասացի, որ չեմ պատրաստվում որեւէ ցուցմունք տալ ու որ պատրաստվում եմ դուրս գալ քաղաքից, նախապես էի որոշել, բայց ասացին, որ չեմ կարող», – նշել է Մարիամ Գրիգորյանը։ Լրագրողի խոսքով, քննիչը սպառնացել է, որ որպես վկա ցուցմունք չտալու դեպքում ինքը պատասխանատվության կենթարկվի եւ կներգրավվի որպես մեղադրյալ: 

 Օգոստոսի 1-ին ՀՀ նախագահ Սերժ Սարգսյանը, հասարակության, իշխանությունների ու հոգեւոր դասի ներկայացուցիչների հետ հանդիպմանը հանդես գալով ոստիկանության պարեկապահակային ծառայության գնդի վրա «Սասնա ծռեր»  խմբի հարձակման հետեւանքով ստեղծված իրավիճակի վերաբերյալ ելույթով, ներողություն է խնդրել լրագրողներից, որոնց նկատմամբ հուլիսի 29-ին Երեւանի Սարի թաղում ցույցը ցրելու ընթացքում ոստիկանները ֆիզիկական բռնություն են կիրառել, խոչընդոտել նրանց մասնագիտական գործունեությունը։ 

Օգոստոսի 5-ին ՀՀ ոստիկանությունը հաղորդագրություն է տարածել, որում նշվում է, որ հուլիսի 19-ին Երեւանի Խորենացու փողոցում եւ հուլիսի 29-ի լույս 30-ի գիշերը Սարի թաղում տեղի ունեցած դեպքերի առիթով կարգապահական պատասխանատվության են ենթարկվել ոստիկանության մի շարք ծառայողներ, այդ թվում՝ Երեւանի ոստիկանապետ Աշոտ Կարապետյանը։ Նրանց խիստ նկատողություն է հայտարարվել։

Ի դեպ լրատվամիջոցների ներկայացուցիչների վնասված տեխնիկան այդպես էլ չի փոխհատուցվել։
Օգոստոսի 5-ին «Lragir.am»-ի թղթակից Թեհմինե Ենոքյանը ոստիկանությանը հաղորդում է ներկայացրել հանցագործության մասին, որտեղ նշել է, որ Սարի թաղում բռնություն կիրառած քաղաքացիական հագուստով անձանցից մեկի կողմից «Ֆեյսբուք» սոցիալական կայքում սպառնալիքներ է ստացել։ Թեհմինե Ենոքյանը ոստիկանությանը տեղեկացրել է, որ հայտնաբերել է հուլիսի 29-ին Սարի թաղում բռնություն կիրառած եւ սադրանքներ հրահրած անձանցից մեկին, ով ՀՀ ոստիկանապետ Վլադիմիր Գասպարյանի անվտանգության աշխատակից Գագիկ Զոհրաբյանն է: Լրագրողը նշել է, որ այս անձի լուսանկարները հրապարակել է իր ֆեյբուքյան էջում՝ հանրությանը անձի մասին տեղեկացնելու համար։ «Այսօր առավոտյան իմ ֆեյսբուքյան էջում Գագո Զոհրաբյանի նկարի տակ ստացել եմ սպառնալիքներ, Պավել Սասունյանի կողմից: Պահանջում եմ իմ անվտանգությունը ապահովելու նկատառումներով բացահայտել սույն անձին եւ պատասխանատվության ենթարկել», - հաղորդման մեջ նշել է Թեհմինե Ենոքյանը: Նա ոստիկանությանն է ուղարկել նաեւ կայքի լուսանկարները, այդ թվում սպառնալիք պարունակող գրառման մասին փաստող նկարը:  

Նույն օրը ՀՀ ոստիկանությունը հայտարարություն է տարածել, որում նշել է, թե ընթացող ծառայողական քննության շրջանակներում, առկա նախնական արդյունքներով չի պարզվել գոնե մի դեպք, որ Գագիկ Զոհրաբյանը կատարած լինի բռնություններ: «Բացի այդ, Գ. Զոհրաբյանը Սարի թաղում է եղել ՀՀ ոստիկանության պետի ցուցումով, որպես օպերատիվ-հետախուզական ստորաբաժանման աշխատակից՝ կատարել է իր ծառայողական պարտականությունները, այդ թվում՝ լրագրողների նկատմամբ քաղաքացիական հագուստով անձանց կողմից բռնություններ գործադրելու վերաբերյալ տեղեկությունների ստուգման ուղղությամբ: Այդ օրը բռնություն է գործադրվել նաեւ Գ. Զոհրաբյանի նկատմամբ: Միաժամանակ հայտնում ենք, որ Գ. Զոհրաբյանը որեւէ առնչություն չունի լրագրող Թեհմինե Ենոքյանի ֆեյսբուքյան էջում «ոմն Պավել Սասունյանի» դրսեւորած խուլիգանական վարքագծի հետ», - նշվել է հայտարարության մեջ։ 

Մինչդեռ «ՍիվիլՆեթի» տեսանյութում երեւում է, թե ինչպես է Գագիկ Զոհրաբյանը կոչ անում ոստիկաններին եւ քաղաքացիական հագուստով անձանց բարձրանալ վերեւ, որտեղ էլ գտնվել են ցուցարարները: 

Օգոստոսի 10-ին 15 լրատվամիջոցների նախաձեռնությամբ Երեւանի Ազատության հրապարակում անցկացվել է հավաք՝ կապված հուլիսի 29-30-ին Սարի թաղում տեղի ունեցած իրադարձությունները լուսաբանող լրագրողների հանդեպ կատարված բռնությունների հետ: Հավաքի ընթացքում ընդունվել է  հայտարարություն, որի բովանդակությունը ներկայացված է «Լրատվամիջոցների գործունեության միջավայրը» բաժնում։ 

***

Խոսքի ազատության պաշտպանության կոմիտեն ձեռնամուխ է եղել 2016 թ. հուլիսի 29-30-ին Երեւանի Սարի թաղում եւ Խորենացի փողոցում տեղի ունեցած դեպքերով հարուցված քրեական գործի ընթացքի դիտարկմանը: ԽԱՊԿ-ի գրավոր հարցմանն ի պատասխան՝ ՀՔԾ-ից հայտնել են, որ օգոստոսի 22-ի դրությամբ ձեռք բերված տվյալների համաձայն՝ ենթադրյալ հանցագործության հետեւանքով տուժել են ԶԼՄ 23 ներկայացուցիչներ, որոնցից 19-ը քրեական գործով ճանաչվել են տուժող եւ հարցաքննվել։ Նրանց առողջությանը հասցված վնասի բնույթը եւ ծանրության աստիճանը պարզելու համար նշանակվել են դատաբժշկական փորձաքննություններ։ Երկու լրագրող դեռ չի ներագրավվել քննությանը՝ Երեւան քաղաքից բացակայելու պատճառով, եւս երկուսը հայտարարել են, որ այդ օրն իրենց որեւէ վնաս չի պատճառվել, ուստի վերջիններս հարցաքննվել են որպես վկա։ 

 ՀՔԾ-ի տվյալների համաձայն՝ քրեական գործով մեղադրանք է առաջադրվել 8 անձանց, որոնցից 4-ի՝ Սեյրան Կարապետյանի, Վլադիմիր Մխիթարյանի, Դավիթ Սարգսյանի ու Կարեն Գրիգորյանի վերաբերյալ քրեական գործից անջատված մասի նախաքննությունը ավարտվել է եւ մեղադրական եզրակացության կազմմամբ հանձնվել դատավարական հսկողություն իրականացնող դատախազին՝ այն հաստատելու եւ դատարան ուղարկելու համար:  Մասնավորապես, խոսքը «Արմենիա» հեռուստաընկերության օպերատոր Ալբերտ Գալստյանի մասնագիտական գործունեությունը խոչընդոտելու գործի մասին է։ Վերը նշված 4 անձանց մեղադրանք է առաջադրվել Քրեական օրենսգրքի 258-րդ հոդվածի 3-րդ մասի 1-ին կետով եւ 164-րդ հոդվածի 1-ին մասով: Նրանք կալանավորված են:   
 1. Ֆիզիկական այլ բռնություններ լրագրողների նկատմամբ

2016 թվականի երրորդ եռամսյակի ընթացքում, ընդհանուր առմամբ, ԽԱՊԿ-ն արձանագրել է ԶԼՄ-ների աշխատակիցների նկատմամբ ֆիզիկական բռնությունների 5 դեպք։ Դրանց արդյունքում տուժել են 20 լրագրող եւ օպերատոր, որոնցից 19-ը, ինչպես նշվեց, հուլիսի երկրորդ կեսին Երեւանի Խորենացի փողոցում եւ Սարի թաղում տեղի ունեցած իրադարձությունների ժամանակ։ 

Եվս մեկ բռնության դեպք է արձանագրվել ս. թ. սեպտեմբերին կայացած ՏԻՄ ընտրությունների ընթացքում։ Այն, ինչպես նաեւ անցած տարվա հունիսի 23-ին Երեւանի Բաղրամյան պողոտայում տեղի ունեցած միջադեպերի հետ կապված զարգացումները ներկայացնում ենք ստորեւ:   
Օգոստոսի 9-ին ՀՀ հատուկ քննչական ծառայությունը հաղորդեց ոստիկանության 4 աշխատակիցների՝ 2015թ. հունիսի 23-ին մայրաքաղաքի Բաղրամյան պողոտայում էլեկտրաէներգիայի թանկացման դեմ կազմակերպած ցույցը ցրելիս ոստիկանության կողմից ԶԼՄ ներկայացուցիչների նկատմամբ ֆիզիկական բռնությունների եւ օրինական մասնագիտական գործունեությունը խոչընդոտելու դեպքերի առնչությամբ առաջադրված մեղադրանքի մասին: 

Ըստ նախաքննության նյութերի՝ ՀՀ ոստիկանության զորքերի N զորամասի հրթիռահրետանային սպառազինության ծառայության պետ, փոխգնդապետ Դավիթ Փերիխանյանը, ՀՀ ոստիկանության Երեւան քաղաքի վարչության պարեկապահակակետային ծառայության ոստիկանության գնդի ծառայության ավագ տեսուչ, կապիտան Կոստան Բուդաղյանը, նրա ծառայակիցներ Տաճատ Նորատունկյանը եւ Արթուր Այվազյանը, պաշտոնեական դիրքն օգտագործելով, խոչընդոտել են լրագրողների մասնագիտական օրինական գործունեությունը: Մասնավորապես, Տ. Նորատունկյանը եւ Ա. Այվազյանը խոչընդոտել են «Ֆոտոլուր» լրատվական գործակալության ֆոտոլրագրող Հայկ Բադալյանի, Կոստան Բուդաղյանը՝ «Արմենիա» հեռուստաընկերության լրագրող Խաչատուր Եսայանի մասնագիտական օրինական աշխատանքը՝ ապօրինաբար բերման ենթարկելով նրանց։ Իսկ Դավիթ Փերիխանյանը խոչընդոտել է «Ազատություն/Ազատ Եվրոպա» ռադիոկայանի լրագրող Արթուր Պապյանի եւ «Utopiana.am» մշակութային ստեղծագործական ՀԿ-ի «ACTV» առցանց հեռուստաընկերության լրագրող Աշոտ Բոյաջյանի մասնագիտական աշխատանքը՝ վնասելով նրանց մոտ եղած 

Samsung /Galaxy բջջային հեռախոսը եւ Canon թվային ֆոտոխցիկը։ Երկու դեպքում էլ սարքը գործատուի սեփականությունն է եղել:

Ամբաստանյալներ Տ. Նորատունկյանին, Ա. Այվազյանին, Կ. Բուդաղյանին մեղադրանք է առաջադրվել ՀՀ քրեական օրենսգրքի 164-րդ հոդվածի երկրորդ մասով։ Դ. Փերիխանյանին՝ ՀՀ քրեական օրենսգրքի 164-րդ եւ 185-րդ հոդվածի 1-ին մասով։ 

Երեւանի Կենտրոն եւ Նորք Մարաշ վարչական շրջանների ընդհանուր իրավասության դատարանում սեպտեմբերի 24-ին նշանակվել է 4 ոստիկանների դատավարությունը: Մեղադրողի բացակայության պատճառով դատարանը որոշել է նիստը հետաձգել եւ այն նշանակել հոկտեմբերի 10-ին։

Դատավոր Արշակ Վարդանյանը հայտնել է, որ ամբաստանյալներ Տաճատ Նորատունկյանը, Արթուր Այվազյանը, Կոստան Բուդաղյանը եւ Դավիթ Փերիխանյանը նախաքննության ընթացքում ընդունել են իրենց մեղքը։ 
 Հիշեցնենք, որ 2015թ. հունիսի 23-ին ոստիկանների կողմից ֆիզիկական բռնության էին ենթարկվել 13 լրագրող ու օպերատոր, իսկ տարատեսակ խոչընդոտումների բախված ԶԼՄ ներկայացուցիչների ընդհանուր թիվը 24-ն է:

Սեպտեմբերի 17-ին Արարատի մարզի Նոր Կյանք համայնքի 18  ընտրատեղամասում ընտրական հանձնաժողովի նախագահ Խաժակ Աղաբեկյանը հարձակվել է «Armtimes.com»-ի ֆոտոթղթակից Տիգրան Մազմանյանի վրա, հարվածել տեսախցիկին եւ հայհոյանքներ հնչեցրել նրա հասցեին: 

Նոր Կյանք համայնքի ղեկավարի «Քաղաքացիական պայմանագիր»  կուսակցության թեկնածու Գարիկ Սարգսյանի շտաբի անդամներ Սիփան Փաշինյանը եւ Էդուարդ Աղաջանյանը հանձնաժողովի նախագահի հետ քննարկելիս են եղել ՏԻՄ ընտրություններին ընդառաջ ընտրատեղամասը կահավորելու հարցը: «Armtimes.com»-ի ֆոտոթղթակիցը տեսանկարահանել է քննարկումը, ինչը զայրացրել է հանձնաժողովի նախագահին։  

Ճնշումներ լրատվամիջոցների եւ դրանց աշխատակիցների նկատմամբ

2016 թ. երրորդ եռամսյակում ԽԱՊԿ-ն արձանագրել է ԶԼՄ-ների եւ դրանց աշխատակիցների նկատմամբ ճնշումների 16 դեպք։ Ինչպես արդեն նշել ենք, դրանցից 7-ը գրանցվել են հուլիսի երկրորդ կեսին Երեւանի Խորենացի փողոցում եւ Սարի թաղում տեղի ունեցած իրադարձությունների ժամանակ։  
Զեկույցի այս բաժնում տեղ են գտել նաեւ նախորդ տարիներին լրատվամիջոցների եւ լրագրողների նկատմամբ կիրառված տարատեսակ ճնշումներին վերաբերող զարգացումներն ու հանգուցալուծումները։ Ստորեւ ներկայացնում ենք բոլոր մանրամասները` ժամանակագրական կարգով։
Հուլիսի 6-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում շարունակվեց քաղաքացի Սիրուշ Հովհաննիսյանի դեմ հարուցված քրեական գործի քննությունը: 

Հիշեցնենք, որ դեկտեմբերի 6-ին՝ Սահմանադրության փոփոխությունների հանրաքվեի օրը, ժամը 14:00-ի սահմաններում, քաղաքացի Սիրուշ Հովհաննիսյանը դուրս է եկել մայրաքաղաքի Կոմիտաս 56 հասցեում գտնվող «Այո» քարոզչական շտաբից եւ մոտենալով «Ազատություն» ռադիոկայանի թղթակցին ու օպերատորին, պահանջել է դադարեցնել նկարահանումները եւ հեռանալ տարածքից: Սիրուշ Հովհաննիսյանը քաշքշել է լրագրողի թեւից, հրմշտել, թքել վրան ու պահանջել չնկարահանել: 

Այդ արարքի համար նրան մեղադրանք է առաջադրվել ՀՀ քրեական օրենսգրքի 149-րդ հոդվածի 2-րդ մասի 3-րդ կետով, որով նախատեսված պատիժը ազատազրկումն է՝ առավելագույնը հինգ տարի ժամկետով: 

Այս գործով դատական նիստեր են տեղի ունեցել նաեւ օգոստոսի 9-ին եւ 17-ին, սեպտեմբերի 6-ին եւ 30-ին։  

Հուլիսի 8-ին Լոռու մարզի ընդհանուր իրավասության դատարանում տեղի ունեցավ Վանաձորի թիվ 8 դպրոցի նախկին ուսուցչուհի Սուսաննա Սարգսյանն ընդդեմ «Hraparak.am» կայքի թղթակից Շուշաննա Գրիգորյանի, երրորդ անձ` «Հրապարակ» օրաթերթ, գործով առաջին նախնական դատական նիստը։

Հիշեցնենք, որ այս գործը դատարանը քննում է երկրորդ անգամ։

Սուսաննա Սարգսյանը 2014թ. հունիսի 5-ին հայցադիմում էր ներկայացրել Լոռու մարզի ընդհանուր իրավասության դատարան՝ ընդդեմ «Hraparak.am» կայքի թղթակից Շուշաննա Գրիգորյանի, երրորդ անձ` «Հրապարակ» օրաթերթի` հրապարակայնորեն ներողություն խնդրելու եւ նույն լրատվամիջոցով զրպարտությունը հերքելու պահանջներով:  

Հայցի առիթ էր հանդիսացել 2013թ. հոկտեմբերի 4-ին եւ դեկտեմբերի 5-ին «Hraparak.am» կայքում տեղ գտած «Աշխատանքից ազատվել է Վանաձորի թիվ 8 դպրոցի տնօրենը» եւ «Վանաձորցի ուսուցչուհին հարկադիր պարապուրդի դիմաց 12 միլիոն դրամ է ստացել» հոդվածները: Գործով որպես ինքնուրույն պահանջներ չներկայացնող երրորդ անձ էր ներգրավվել «Հրապարակ» օրաթերթը։ 2015 թ. սեպտեմբերի 23-ին դատարանը վճռել է Սուսաննա Սարգսյանի հայցը բավարարել մասնակի։ Այս վճռի դեմ վերաքննիչ բողոք էին ներկայացրել ե՛ւ հայցվորը, ե՛ւ պատասխանողը (մանրամասները՝ ԽԱՊԿ  2015 թ. տարեկան եւ 2016 թ առաջին-երկրորդ եռամսյակային զեկույցներում, տե՛ս www.khosq.am կայքի «Զեկույցներ» բաժնում):       

Ս. թ. փետրվարի 11-ին Վերաքննիչ քաղաքացիական դատարանը որոշել էր Սուսաննա Սարգսյանի բողոքը մերժել, իսկ Շուշաննա Գրիգորյանինը՝ բավարարել: Լոռու մարզի ընդհանուր իրավասության դատարանի 2015 թ. սեպտեմբերի 23-ի վճիռը` հայցը մասնակիորեն բավարարելու մասով բեկանվել էր եւ այդ մասով գործն ուղարկվել նույն դատարան` նոր քննության։

Գործով դատական նիստ է տեղի ունեցել նաեւ օգոստոսի 29-ին։ Հաջորդ նիստը նշանակվել է նոյեմբերի 23-ին։ 

Հուլիսի 11-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը որոշել է քաղաքացի Բավական Խաչատրյանն ընդդեմ Սարգիս Հացպանյանի, «Առավոտ օրաթերթ» ՍՊԸ-ի, «Nyut.am» լրատվական կայքի հիմնադիր «Լրագրողի հայացք» ՍՊԸ-ի եւ «Նոյյան տապան» լրատվական կայքի հիմնադիր «ՆՏ հոլդինգ» ՍՊԸ-ի դեմ գործով վարույթը կասեցնել:  

Հիշեցնենք, որ հայցի առիթ է եղել փետրվարի 16-ին «Նոյյան տապան» լրատվական կենտրոնում տեղի ունեցած Սարգիս Հացպանյանի ասուլիսը, որտեղ նա  ցույց է տվել մի կնոջ լուսանկար, հրապարակային հայտարարել, թե այդ կնոջը ճանաչում են որպես «մամա Ռոզայի», եւ որ նա Հայաստանի տարբեր մարզերից հավաքագրում է կանանց, տանում Թուրքիա՝ մարմնավաճառության նպատակով: Ասուլիսի ժամանակ Ս. Հացպանյանը հայտարարել է նաեւ, որ լուսանկարում պատկերված կինն ունի չորս անձնագիր եւ հետախուզվում է Հայաստանի Հանրապետության կողմից: 

Հայցադիմումով Բավական Խաչատրյանը լրատվամիջոցներից պահանջում էր հրապարակային ներողություն խնդրել իրենից եւ հանրությանը տեղեկացնել այդ ելույթի զրպարտություն լինելու փաստի մասին,  ինչպես նաեւ հօգուտ իրեն լրատվամիջոցներից բռնագանձել 3 միլիոն դրամ՝ վիրավորանքի եւ զրպարտության համար:      

Դատարանը գործի վարույթը կասեցրել է, քանի որ պարզվել է, որ հունիսի 9-ին հարուցվել է քրեական գործ ու քննվող հանգամանքներն առնչություն ունեն տվյալ քաղաքացիական գործի փաստական հանգամանքների հետ: Դատարանն արձանագրել է, որ քննիչի որոշումից պարզվել է, որ հունիսի 3-ին Սարգիս Հացպանյանը հաղորդում է տվել ՀՀ ոստիկանության Կազմակերպված հանցագործությունների դեմ պայքարի գլխավոր վարչություն, հայտնել, որ Վանաձոր քաղաքի բնակչուհի Բ.Խ.-ն, տեւական ժամանակ բնակվելով Թուրքիայի Ստամբուլ քաղաքում, Հայաստանի Հանրապետությունից հավաքագրել եւ Թուրքիա տեղափոխելուց հետո սեռական ու աշխատանքային շահագործման է ենթարկել մի շարք կանանց, ինչպես նաեւ կատարել մի շարք հանցագործություններ:  

Կենտրոն եւ Նորք-Մարաշ վարչական շրջանների ընդհանուր իրավասության դատարանում Ս. Հացպանյանը հուլիսի 7-ին, նաեւ հունիսի 22-ին միջնորդություններ է ներկայացրել՝ կասեցնելու քաղաքացիական գործի վարույթը, պատճառաբանելով, որ այդ տեղեկությունները լսել է Թուրքիայի իր ընկերներից, վստահելի  աղբյուրներից, ու դրանք հիմնավորող ապացույցների ձեռքբերման ուղղությամբ աշխատանքները ընթացքի մեջ են, հետեւաբար, դրանք բացահայտել այս գործի շրջանակներում չի կարող:

Հուլիսի 11-ին «Հիմնադիր խորհրդարան» նախաձեռնության անդամ Ժիրայր Սեֆիլյանի փաստաբան Տիգրան Հայրապետյանը դատական հայց է ներկայացրել Երեւանի Աջափնյակ եւ Դավթաշեն շրջանների ընդհանուր իրավասության դատարան՝ ընդդեմ «Արմենիա Թի-Վի» հեռուստաընկերության հիմնադիր՝ «Արմենիա Թի-Վի» ՓԲԸ-ի, հեռուստաընկերության «Սուր անկյուն» հաղորդաշարի հեղինակ ու վարող Վահե Ղազարյանի եւ լրագրող Նելլի Հարությունյանի։ 

Փաստաբանը հեռուստաընկերությունից պահանջում է Ժիրայր Սեֆիլյանի

վերաբերյալ տարածված կեղծ տեղեկությունները հերքել, ինչպես նաեւ իրենից հրապարակային ներողություն խնդրել:
Հայցի առիթ է դարձել Ժիրայր Սեֆիլյանի ձերբակալությունից օրեր առաջ՝ հունիսի 12-ին «Արմենիա Թի-Վի»-ի «Սուր անկյուն» հաղորդման շրջանակներում ցուցադրված մի տեսանյութ, որում ասվում է, թե Սեֆիլյանն արցախյան ազատամարտի տարիներին, լինելով հրամանատար, մարտի դաշտում է թողել վիրավոր զինվորներից մեկին ու որոշում կայացրել այնտեղ եղած երկու ձիերից մեկը նստելով՝ հեռանալ: Ըստ տեսանյութի՝ մարտի դաշտում թողնված վիրավոր զինվորը մահացել է: 

Զրպարտության եւ վիրավորանքի միջոցով պատվին, արժանապատվությանը եւ բարի համբավին հասցված վնասի հատուցման պահանջով գործը վարույթ է ընդունվել հուլիսի 15-ին։ Առաջին նախնական դատական նիստը նշանակվել է հոկտեմբերի 7-ին։  

Հուլիսի 12-ին Երեւանի Ավան եւ Նոր Նորք վարչական շրջանների ընդհանուր իրավասության դատարանում շարունակվեց Տիգրան Ուրիխանյանն ընդդեմ «Gazeta.am» եւ «Neonews.am» կայքերի գործով հայցի քննությունը։ 
2015 թ. սեպտեմբերի 24-ին ԱԺ պատգամավոր, «Ալյանս» կուսակցության նախագահ Տիգրան Ուրիխանյանը դիմել է դատարան`իր հասցեին հրապարակայնորեն արտահայտած վիրավորանքի եւ զրպարտության համար պատասխանատվության ենթարկելու պահանջով: Պատասխանողը վերոհիշյալ կայքերի սեփականատեր Լուիզա Գումրոյանն է։ «Neonews.am» եւ «Gazeta.am» կայքերը տարեսկզբից չեն գործում, իսկ դրանց նյութերի ամբողջ բազան ջնջված է։ 

Այս գործով դատական նիստեր են տեղի ունեցել նաեւ օգոստոսի 30-ին, սեպտեմբերի 13-ին եւ 22-ին։ Վճռի հրապարակման օր է նշանակվել հոկտեմբերի 6-ը։
Ի դեպ, այս դատական գործի շրջանակներում ի հայտ եկած հանգամանքներով Ավան եւ Նոր Նորք վարչական շրջանների դատախազությունում քրեական գործ է հարուցվել «Gazeta.am» եւ «Neonews.am» կայքերի հիմնադրի նկատմամբ`ՀՀ քրեական  օրենսգրքի 188 հոդվածի առաջին մասով, որը վերաբերում է ապօրինի ձեռնարկատիրությանը:  

Հուլիսի 12-ին Երեւանի Աջափնյակ եւ Դավթաշեն վարչական շրջանների ընդհանուր իրավասության դատարանում տեղի է ունեցել փաստաբան Գեւորգ Մկրտչյանն ընդդեմ «News.am» լրատվական կայքի հիմնադիր «Նյուզ Էյ Էմ» ՍՊԸ-ի գործով հերթական դատական նիստը։ 

Հիշեցնենք, որ հայցի առիթը մարտի 18-ին «News.am» կայքում հրապարակված «Զավեշտ Փաստաբանական պալատում-2. հաշվեհարդարը շարունակվում է» վերտառությամբ հոդվածն է՝ Փաստաբանների պալատում տեղի ունեցած մի նիստի վերաբերյալ։ Հոդվածում նշվում է, որ փաստաբան Գեւորգ Մկրտչյանն ակնհայտ կեղծ ցուցմունք է տվել։ «Վարույթի քննության ժամանակ նա հայտարարեց, թե այդ օրը՝ նոյեմբերի 30-ին, ՓՊ-ում էր գտնվում, քանի որ վերապատրաստման դասի պիտի մասնակցեր, մինչդեռ այդ օրը որեւէ դասընթաց չի եղել», - գրված է հրապարակման մեջ։ 
Հայցվորը զրպարտություն համարվող տեղեկատվության հերքման եւ ոչ նյութական վնասի դրամային փոխհատուցման պահանջներ է ներկայացրել։

Այս գործով հաջորդ դատական նիստը նշանակված է հոկտեմբերի 27-ին։ 

Հուլիսի 12-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի ունեցավ «Հայկական ժամ» լրատվական կայքի խմբագիր Աննա Գեւորգյանի դեմ հարուցված քրեական գործի քննությունը: 

Հիշեցնենք, որ Աննա Գեւորգյանին մեղադրանք է առաջադրվել այն բանի համար, որ նա 2012 թվականից հանդիսանալով «Աննա Գեւորգյան» ԱՁ հիմնադիր եւ «Հայկական ժամ» լրատվամիջոցի խմբագիր, նախնական համաձայնության գալով մորաքրոջ` նույնանուն լրատվամիջոցի լրագրող Հերմինե Մանուկյանի հետ, 2012 թ. մայիսի 29-ին Թումանյան քաղաքի գազալցակայանում 50 հազար դրամի, ինչպես նաեւ ավտոմեքենան գազով լիցքավորելու պահանջ է ներկայացրել նույն համայնքի ղեկավար Լեւոն Զավարյանին` սպառնալով, որ պահանջը չկատարելու դեպքում լրատվամիջոցներում վերջինիս օրինական շահերին էական վնաս պատճառող տեղեկություններ կհրապարակվի: 

Լեւոն Զավարյանը Աննա Գեւորգյանին ու Հերմինե Մանուկյանին մեղադրել է շորթման մեջ։ Նրա բողոքի հիման վրա քրեական գործ է հարուցվել (մանրամասները՝ ԽԱՊԿ 2015 թ. երկրորդ եռամսյակային զեկույցում, տե՛ս www.khosq.am կայքի «Զեկույցներ» բաժնում): 

Գործով դատական նիստեր են տեղի ունեցել նաեւ օգոստոսի 16-ին, սեպտեմբերի 2-ին եւ 8-ին։ Հաջորդ նիստը նշանակվել է հոկտեմբերի 12-ին։ 

Հուլիսի 13-ին  իշխող Հանրապետական կուսակցության մամուլի նոր սրահի առիթով կազմակերպված ճեպազրույցի ընթացքում ՀՀԿ փոխնախագահ Արմեն Աշոտյանը լրագրողների հարցերին պատասխանել է ագրեսիվ եւ վիրավորական «հումորով»։ Մասնավորապես՝ լրագրողներից մեկի դիտարկմանը, թե «սրահն է, որ պետք է գեղեցկացնի ՀՀԿ-ին», Արմեն Աշոտյանը հակադարձել է՝ «օրինակ, դուք առավոտյան, կարծում եմ, շատ կոկիկ հագնվել, եկել եք, թեպետ ձեր ինտելեկտի հետ դա ընդհանրապես կապ չունի, բայց դուք ձեզ հետեւել եք... կարծում եմ, այդ օրինակը  ամենացայտունն է ձեր պարագայում»:  
Հուլիսի 14-ին ՀՀ վերաքննիչ քաղաքացիական դատարանը որոշեց բավարարել «Newsbook.am» դոմենի գրանցման հայտատու Հովհաննես Խաչատրյանի բողոքը՝ ընդդեմ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ քաղաքացի Վահան Հարությունյանն ընդդեմ «Newsbook.am» լրատվական գործակալության հիմնադրի գործով 2016 թ. մարտի 17-ին կայացրած վճռի։ 

Հիշեցնենք, որ 2014 թ. հունիսի 11-ին Վահան Հարությունյանը, ով  կառավարության աշխատակազմի ղեկավար- նախարար Դավիթ Հարությունյանի եղբայրն է, հայցադիմում էր ներկայացրել դատարան՝ ընդդեմ «Newsbook.am» լրատվական-վերլուծական գործակալության`պատվին, արժանապատվությանը եւ գործարար համբավին պատճառված վնասը հատուցելու պահանջի մասին։ Հայցի առիթը վերոհիշյալ կայքում 2014թ. մայիսի 7-ի հրապարակումն է՝ «Եվս մեկ «քցված» գործարար. շրջանառվում է նախարարի եղբոր անունը» վերնագրով։ Մարտի 17-ին դատարանը վճռել էր Վահան Հարությունյանի հայցը բավարարել մասնակի (մանրամասները՝ ԽԱՊԿ 2014, 2015 թթ. տարեկան եւ 2016 թ առաջին եւ երկրորդ եռամսյակային զեկույցներում, տե՛ս www.khosq.am կայքի «Զեկույցներ» բաժնում):          

Վերաքննիչ դատարանը որոշեց բեկանել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ 2016 թ. մարտի 17-ի վճիռը եւ գործն ուղարկել նույն դատարան ամբողջ ծավալով նոր քննության:   

Հուլիսի 14-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում շարունակվեց երգահան Վահրամ Պետրոսյանն ընդդեմ «Blognews.am» լրատվական կայքի գլխավոր խմբագիր Արամ Անտինյանի գործով դատական նիստը։ 

Հիշեցնենք, որ Վահրամ Պետրոսյանը հայցադիմում է ներկայացրել 2015թ. հոկտեմբերի 22-ին։ Նա պահանջում է պարտավորեցնել «Blognews.am»-ին` կայքից հեռացնել 2015թ. հոկտեմբերի 20-ին տեղադրված «Փաստեր ունեն մարդիկ, որ Սայաթ-Նովան ադրբեջանցի է. Վահրամ Պետրոսյան (տեսանյութ)» հոդվածը եւ հրապարակել ներողություն:

Այս գործով հաջորդ դատական նիստը նշանակվել է հոկտեմբերի 10-ին։ 

Հուլիսի 18-ին Սյունիքի մարզի ընդհանուր իրավասության դատարանը  (Սիսիանի նստավայր) որոշում է կայացրել վերսկսել Գորիսի քաղաքապետի նախկին թեկնածու Տիգրան Կարապետյանն ընդդեմ Սյունիքի մարզպետի խորհրդական, Արցախյան ազատամարտի պահեստազորի գնդապետ Վոլոդյա Հովհաննիսյանի գործի վարույթը։ Երրորդ անձ է ներգրավված «Առավոտ օրաթերթ» ՍՊԸ-ն։ 

Հիշեցնենք, որ  վեճի առիթ էր հանդիսացել 2015թ. մայիսի 12-ին «Aravot.am» կայքում զետեղված «Սուրիկ Խաչատրյանին սպառնում են» հոդվածը։ Հայցվորը դիմել էր դատարան՝ վիրավորանք հասցնելու համար նույն լրատվամիջոցով հրապարակային ներողություն խնդրելու, զրպարտող տվյալները հերքելու եւ փոխհատուցում վճարելու պահանջներով։ Ըստ Տիգրան Կարապետյանի՝ հրապարակման մեջ վիրավորական են «ցինիկ ու լկտի մարդու կողմից», «իրենից ոչինչ չի ներկայացնում» եւ այլ արտահայտություններ: 

Ս. թ. մայիսի 17-ին պատասխանող Վոլոդյա Հովհաննիսյանը դիմել է դատարան՝ հայտնելով, որ մասնակցում է Թալիշ-Մատաղիս մարտական գծի պաշտպանական գործողություններին, այդ իսկ պատճառով դատարանը «ռազմական դրության մեջ գտնվող, զինված ուժերի կազմում գտնվելու» պատճառաբանությամբ որոշել էր կասեցնել գործի վարույթը։ 
Հուլիսի 18-ին Վոլոդյա Հովհաննիսյանը դիմում է ներկայացրել դատարան՝ նշելով, որ գտնվում է իր բնակության վայրում եւ խնդրում է քաղաքացիական գործի վարույթը վերսկսել։ Քանի որ գործի կասեցման հիմքերը վերացել են, դատարանը որոշել է գործի վարույթը վերսկսել եւ նշանակել դատաքննություն։ Դատական նիստ է նշանակվել հոկտեմբերի 13-ին։ 

Հուլիսի 18-ին քաղաքացիներ Կորյուն Աթոյանը, Պարույր Քալանթարյանը, Լյուբա Մեհրաբյանը եւ Միհրդատ Հարությունյանը պատվի, արժանապատվության, գործարար համբավի պաշտպանության պահանջով հայց են ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ Նորիկ Սարգսյանի։ Այս գործով 3-րդ անձ են ճանաչվել «Առավոտ» օրաթերթ» ՍՊԸ-ն եւ «Հրապարակ օրաթերթ» ՍՊԸ-ն։ 

Հայցի առիթ են հանդիսացել ս.թ. ապրիլի 15-ին «Հրապարակ» օրաթերթում տպագրված Նորիկ Սարգսյանի «Բաց նամակ Հայաստանի պետական տնտեսագիտական համալսարանի ռեկտոր պրն. Կ. Աթոյանին» եւ հունիսի 15-ին «Առավոտ» օրաթերթում տպագրված «Որտեղ է թաղված շան գլուխը» վերնագրով հրապարակումները: 

Ըստ հայցվորների՝ 3 տարի առաջ «Հրապարակ» թերթում Նորիկ Սարգսյանը իրենց հասցեին թույլ է տվել պատիվն ու արժանապատվությունն արատավորող տեղեկություններ: Հայցվորները «Առավոտ» օրաթերթում տպագրված հրապարակման մեջ վիրավորական եւ զրպարտչական են համարել Ն. Սարգսյանի այն արտահայտությունները, համաձայն որոնց՝ «ՀՊՏՀ տնտեսական պատմության եւ իրավագիտության, այժմ՝ իրավագիտության եւ քաղաքագիտության ամբիոնի վարիչ Լ. Մեհրաբյանը (նա այդ պաշտոնում երբեք լեգիտիմ կարգավիճակ չի ունեցել) 2010-2013թթ. իմ նկատմամբ իրականացրել է բազմաբնույթ իրավական խախտումներ, մասնագիտական խտրականություն, հարկադիր աշխատանք, կեղծիքներ»:  

Հայցվոր կողմը պահանջում է, որպեսզի դատարանը պարտավորեցնի Ն. Սարգսյանին նշյալ լրատվամիջոցներում հրապարակված տեղեկատվությունը հերքել, ներողություն խնդրել։ 

Հուլիսի 21-ին այս գործն ընդունվել է վարույթ։ Սեպտեմբերի 16-ին տեղի է ունեցել առաջին նախնական դատական նիստը։ Այս գործով հաջորդ նիստը նշանակվել է 2017 թ. հունվարի 24-ին։ 
Հուլիսի 26-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում նշանակվել է լրագրող Սիրանույշ Պապյանն ընդդեմ ՀՀ ոստիկանապետ Վլադիմիր Գասպարյանի գործով առաջին դատական նիստը։ Հայցվոր կողմը միջնորդություն է ներկայացրել դատարանին` հայցի հիմքի առարկայի լրացում կատարելու համար հետաձգել նիստը։  

Հիշեցնենք, որ ս.թ. ապրիլի 24-ին Ծիծեռնակաբերդի հուշահամալիրում ՀՀ ոստիկանապետ Վլադիմիր Գասպարյանից լրագրողները պարզաբանումներ են պահանջել ոստիկանության բիրտ գործողությունների վերաբերյալ։ «1in.am» եւ «Lragir.am» կայքերի լրագրող Սիրանույշ Պապյանի դիտարկմանը, թե ոստիկանությունը պարբերաբար խոսում է բարեփոխումների մասին, սակայն հասարակությունը դրանք չի տեսնում, ոստիկանապետը հակադարձել է. «Ես էլ քո մեջ կին չեմ տեսնում»:  
Ապրիլի 30-ին պատվին եւ արժանապատվությանը պատճառված վնասի հատուցման հայցով Սիրանույշ Պապյանը դիմել է Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան։ Լրագրողը պահանջում է պարտավորեցնել ոստիկանապետ Վլադիմիր Գասպարյանին հրապարակայնորեն ներողություն խնդրել՝ ղեկավարվելով ՀՀ քաղաքացիական դատավարության օրենսգրքի 2-րդ, 87-րդ եւ 88-րդ հոդվածներով: 

Այս գործով սեպտեմբերի 2-ին նշանակված դատական նիստը կրկին հետաձգվել է։ Դատարանը հարգել է պատասխանող կողմի միջնորդությունը՝ առնվազն երկու շաբաթ ժամանակ ստանալ հայցվոր կողմի երկու նոր պահանջների հանգամանքներին ծանոթանալու համար:

 Եթե նախկինում լրագրողը միայն պահանջում էր ոստիկանապետին պարտավորեցնել հրապարակային ներողություն խնդրել իր պատվին ու արժանապատվությանը հասցված վիրավորանքի համար, ապա այժմ՝ նաեւ պատասխանտվության ենթարկել մասնագիտական աշխատանքը խոչընդոտելու եւ գենդերային խտրականություն դրսեւորելու համար: Սիրանույշ Պապյանի շահերը դատարանում ներկայացնում է Խոսքի ազատության պաշտպանության կոմիտեի իրավաբանը։ 

Գործով հաջորդ նիստը նշանակվել է հոկտեմբերի 5-ին։  

Հուլիսի 27-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ «Մ. Գեւորգյան» ՍՊ ընկերությունն ընդդեմ «Առավոտ օրաթերթ» ՍՊԸ-ի եւ նրա թղթակից Նելլի Բաբայանի գործով հերթական դատական նիստը։ 

Հիշեցնենք, որ դատական վեճի առիթ է դարձել «Առավոտ» օրաթերթի 2014 թ. օգոստոսի 21-ի համարում տպագրված «Գետնանցում-մոթել» վերնագրով լուրը, որում նշվել է. «Վերեւում Դանիել Վարուժանն է եղեգնյա գրչով երգում Փառքեր, ներքեւում «Աֆինան» է իր «փառապանծ» պարով տղամարդկանց զվարճացնում, հետո մոթել ուղարկում» եւ «Գետնանցումը՝ նաեւ մարմնավաճառների աշխատավայր» հոդվածը, որում հեղինակը նշել է. «Մարզահամերգային համալիրի դիմացի գետնանցումն ամբողջությամբ զվարճանքի վայրի է վերածվել: 

Հայցվոր «Մ. Գեւորգյան» ՍՊԸ-ի տնօրեն Սոկրատ Գրիգորյանը պահանջում է 3 միլիոն դրամի փոխհատուցում ընկերության գործարար համբավն արատավորող զրպարտության համար:

 Օգոստոսի 11-ին դատարանը վճռել է «Մ. Գեւորգյան» ՍՊԸ-ի հայցը մերժել եւ նրանից հօգուտ «Առավոտ օրաթերթ» ՍՊԸ-ի բռնագանձել 50 հազար դրամ՝ որպես փաստաբանի խելամիտ վարձատրության գումար։ 
 Օգոստոսի 7-ի լույս 8-ի գիշերը՝ ժամը 02։00-ի սահմաններում, անհայտ անձինք կոտրել են «Մեդիալաբ» կայքի տնօրեն եւ գլխավոր խմբագիր Մարիաննա Գրիգորյանի մեքենայի ապակին եւ գողացել ՀՀ նախագահ Սերժ Սարգսյանին, ԱԺ նախագահ Գալուստ Սահակյանին, Ոստիկանապետին եւ իշխանության այլ ներկայացուցիչներին պատկերող թվով 107 ծաղրանկարներ:

Այս միջադեպից առաջ քաղաքական բովանդակությամբ ծաղրանկարները ներկայացվել են Երեւանի Մաշտոցի պուրակում կազմակերպված «Չարգելված» խորագիրը կրող բացօթյա ցուցահանդեսին: Նախորդող երկու օրերին «Մեդիալաբ» կայքը ծաղրանկարների ցուցադրություններ է կազմակերպել Գյումրիում ու Վանաձորում` կրկին բացօթյա վայրերում: Մարիաննա Գրիգորյանը լրագրողների հետ զրույցում տեղեկացրել է, որ թե՛ մարզերում, թե՛ Երեւանում քաղաքական ծաղրանկարների համար ցուցասրահներ վարձակալել չի հաջողվել։ Այդ պատճառով դրանց ցուցադրությունը կազմակերպվել է բացօթյա։ 
Կատարվածի առթիվ կայքի խմբագիրը դիմել է ոստիկանություն։ «Եկել են, գործողություններ են իրականացրել, մատնահետքեր էլ չեն գտել», - ասել է խմբագիրը։  

Դեպքի առնչությամբ Հելսինկյան քաղաքացիական ասամբլեայի Վանաձորի գրասենյակը հանդես է եկել հայտարարությամբ, որում տեղի ունեցածը որակվում է որպես ահաբեկչական ոտնձգություն Հայաստանում արտահայտման ազատության նկատմամբ։ ՀՔԱՎ-ը կոչ է արել ոստիկանությանը անհապաղ եւ ամբողջությամբ քննել եւ բացահայտել այս հարձակումը, «հակառակ դեպքում մենք մեզ իրավունք ենք վերապահում հավատալու, որ այս հանցագործությունը կատարվել է ոստիկանության անմիջական աջակցությամբ եւ մասնակցությամբ», - ասվում է հայտարարության մեջ: 

 Քաղաքական ծաղրանկարների գողության դեպքով օգոստոսի 18-ին քրեական գործ է հարուցվել։ Սեպտեմբերի 30-ին գործի վարույթը կասեցվել է՝ մեղադրյալի հայտնի չլինելու պատճառով։  
Oգոստոսի 11-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ քաղաքացի Արթուր Արմենակյանն ընդդեմ «Ժողովուրդ թերթի խմբագրություն» ՍՊԸ-ի գործով հերթական դատական նիստը։    

  Հիշեցնենք, որ 2015թ. սեպտեմբերի 19-ին Արթուր Արմենակյանը հայցադիմում էր ներկայացրել դատարան՝ զրպարտություն համարվող տվյալները հրապարակայնորեն հերքելու պահանջով։ Հայցի առիթը 2015թ. օգոստոսի 16-ին «Armlur.am» կայքում հրապարակված «Օրանժ Արմենիա բջջային կապի օպերատորը սնանկացավ ՀՀ ֆինանսների նախարարությա՞ն աշխատակիցների ձեռքով» հոդվածն է։ Հայցվորը վիճարկում է դրանում տեղ գտած իր՝ հարկային տեսչությունում աշխատելու մասին տեղեկությունը։ (մանրամասները՝ ԽԱՊԿ 2015 թ. տարեկան, 2016 թ. 1-ին եւ 2-րդ եռամսյակային զեկույցներում, տե՛ս www.khosq.am կայքի «Զեկույցներ» բաժնում)։  2016-ին այս գործով դատական նիստեր են կայացել մարտի 30-ին, հունիսի 16-ին։  Հաջորդ նիստը նշանակված է հոկտեմբերի 11-ին: 

Օգոստոսի 19-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ ԱԻՄ նախագահ Պարույր Հայրիկյանն ընդդեմ լրագրող Էդիկ Անդրեասյանի եւ «Հրապարակ» օրաթերթ» ՍՊԸ-ի գործով  հերթական դատական նիստը։  

Հիշեցնենք, որ հայցի առիթ է հանդիսացել 2015 թ. դեկտեմբերի 4-ին «Հրապարակ» օրաթերթում տպագրված «Արգելակման կոճղակը» վերտառությամբ հոդվածը՝ Պարույր Հայրիկյանի գործունեության վերաբերյալ։ Հայցվորը վիրավորական է համարում հոդվածում օգտագործված «ամեն տեղ ծլել», «ներդրված ական», «աթարի պես կպչել», «եվրոպական կապույտ գույնի սիրահար» արտահայտությունները։  Հունվարի 11-ին հայցն ընդունվել է վարույթ։ 2016-ին այս գործով դատական նիստեր են տեղի ունեցել մարտի 17-ին եւ մայիսի 11-ին։ Հաջորդ նիստը նշանակվել է դեկտեմբերի 2-ին։  
Օգոստոսի 23-ին Արարատի եւ Վայոց Ձորի մարզի ընդհանուր իրավասության դատարանում տեղի ունեցավ «Հայաստանի սոցիալիստական շարժում» կուսակցության նախագահ Ռոբերտ Ահարոնյանն ընդդեմ «Politik.am» լրատվական կայքի հիմնադիր Բորիս Թամոյանի գործով հերթական դատական նիստը։

Հիշեցնենք, որ հայցի առիթը կայքում 2015 թ. նոյեմբերի 18-ին տեղադրված տեսանյութն է հետեւյալ հայտարարությամբ. «Ռոբերտ Ահարոնյանը, որն ակտիվորեն պայքարում է ԼԳԲՏ (լեսբի, գեյ, բիսեքսուալ, տրանսգենդեր) համայնքի եւ նրանց իրավունքները պաշտպանողների դեմ, իրականում ԼԳԲՏ համայնքի ներկայացուցիչ է: Տեսանյութում երեւում է, թե ինչպես է նա գեյ ծանոթությունների համար նախատեսված կայքով ծանոթանում տղամարդկանց հետ»։ Գործը վարույթ է ընդունվել 2016 թ. հունվարի 27-ին։ 2016-ին դատական նիստ է տեղի ունեցել նաեւ մայիսի 12-ին։ Այս գործով հաջորդ դատական նիստը նշանակվել է հոկտեմբերի 13-ին։ 

Օգոստոսի 25-ին «ՍիվիլՆեթ» առցանց հեռուստաընկերության լրագրող Դերենիկ Մալխասյանը ԼՂՀ Ոստիկանության քննչական վարչությունից նամակ է ստացել, որով տեղեկացվել է, որ իր դիմումի հիման վրա հարուցված քրեական գործը կասեցվել է ԼՂՀ Քր. դատ. օրենսգրքի 31-րդ հոդվածի 1-ին մասի, 1-ին կետով (հայտնի չէ անձը, որը գործով պետք է ներգրավվի որպես մեղադրյալ)։ 
Հիշեցնենք, որ հունիսի 6-ին Ստեփանակերտի կենտրոնում խոչընդոտվել էր լրագրողի մասնագիտական գործունեությունը: Դերենիկ Մալխասյանը հարցազրույցի համար սրճարանում սպասելիս էր եղել ԼՂՀ ԱԺ պատգամավոր, ընդդիմադիր «Վերածնունդ» խմբակցության ղեկավար Հայկ Խանումյանին եւ նկատել էր, որ Ազգային ժողովի շենքից դուրս եկած Խանումյանին են մոտեցել զինվորական համազգեստով անձինք, սկզբում զրուցել են, հետո սկսել են ծեծել պատգամավորին: Լրագրողը փորձել էր իր հեռախոսով տեսանկարահանել միջադեպը, սակայն նրան չէր հաջողվել, քանի որ այդ անձինք խլել էին հեռախոսը եւ տարել: 

Նույն օրը լրագրողը հանցագործության մասին հաղորդում է ներկայացրել ԼՂՀ ոստիկանություն։ Հունիսի 7-ին նրա հաղորդման հիման վրա քրեական գործ էր հարուցվել ՝ ԼՂՀ Քրեական օրենսգրքի 182-րդ հոդվածի 2-րդ մասի 4-րդ կետով՝ կողոպուտ, որը զուգորդվել է կյանքի եւ առողջության համար ոչ վտանգավոր բռնություն գործադրելով կամ գործադրելու սպառնալիքով։ Դերենիկ Մալխասյանը ճանաչվել էր տուժող։ 

Օգոստոսի 28-ին զրպարտություն եւ վիրավորանք պարունակող մեկնաբանություններ են արվել «ԳԱԼԱ» հեռուստաընկերության թղթակից Հերմինե Մկրտչյանի՝ Գյումրիի ՏԻՄ ընտրություններին վերաբերող ֆեյսբուքյան գրառումներից մեկին։ 

Լրագրողը վստահեցրել է, որ այդ մեկնաբանությունների հեղինակները կեղծ  հաշիվներից են օգտվել։ Նա դիմել է ՀՀ ոստիկանություն եւ դատախազություն։ Պատասխան չստանալով՝ դիմել է Մարդու իրավունքների պաշտպանի գրասենյակ՝ խնդրելով օգնել իրեն լուծել խնդիրը։ ՄԻՊ-ի գրասենյակից լրագրողին հայտնել են,  որ խնդրի առնչությամբ իրենք դիմել են ՀՀ գլխավոր դատախազություն։  
Սեպտեմբերի 2-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ «Արաբկիր» բժշկական կենտրոնի սեփականատեր, ԱԺ պատգամավոր Արա Բաբլոյանն ընդդեմ «Հրապարակ» օրաթերթ» ՍՊԸ-ի գործով հերթական դատական նիստը։ 

Հիշեցնենք, որ դատական հայցի առիթն այդ օրաթերթում փետրվարի 12-ին տպագրված «Արաբկիր կենտրոնը՝ հեպատիտ C-ի ավելի «բարենպաստ» օջախ» վերնագրով հոդվածն է, որում ներկայացված է բժշկական կենտրոնում բուժված մարդկանց բողոքն այն մասին, որ այստեղ բուժվելուց հետո մեկնել են Բելգիա եւ այնտեղ պարզել, որ հեպատիտ C-ի վարակակիր են: Նրանց ենթադրությամբ, այդ վարակն իրենց է փոխանցվել «Արաբկիր» ԲԿ-ում: Հայցվորը պահանջում է հերքել պատիվն ու արժանապատվությունն արատավորող տեղեկությունները, վճարել փոխհատուցում 2 միլիոն դրամ։ Գործը վարույթ է ընդունվել 2015 թ. մարտի 10-ին։

2016-ին այս գործով նիստ է տեղի ունեցել նաեւ ապրիլի 29-ին։ Հաջորդ նիստը նշանակվել է դեկտեմբերի 6-ին։ 

Սեպտեմբերի 6-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ Ռազմական ոստիկանության Արմավիրի մարզային վարչության նախկին պետ Գրիշա Սարգսյանն ընդդեմ «Ժողովուրդ» թերթի խմբագրություն» ՍՊԸ-ի գործով առաջին նախնական դատական նիստը։ 

Հիշեցնենք, որ հայցի առիթ է հանդիսացել 2016 թ. մայիսի 24-ին «Ժողովուրդ» օրաթերթում տպագրված «Արմավիրի ՌՈ նախկին պետ Գրիշա Սարգսյանը (Ժարիտ Գրիշ) զայրացրել է Արցախի զորամասի հրամկազմին» հոդվածը՝ ապրիլյան պատերազմական իրավիճակի ժամանակ Գրիշա Սարգսյանի ցուցաբերած պահվածքի մասին։ Համաձայն հոդվածի՝ քառօրյա պատերազմից հետո մի խումբ նախկին ոստիկանների հետ Գրիշա Սարգսյանը որպես կամավոր գնացել է Արցախի N զորամաս: Այնտեղ Սարգսյանին ասել են, որ եթե ցանկանում է օգնել, ապա կոնկրետ աշխատանք պետք է կատարի: Սակայն նա հրաժարվել է, ասելով՝ մեծ մարդ եմ, չեմ կարող: Այդ պահվածքը դուր չի եկել զորամասի հրամանատարական կազմին, եւ վերջիններս Գրիշա Սարգսյանին խորհուրդ են տվել լքել զորամասը, ինչն էլ նա արել է: 

Հոդվածում տեղ գտած այս տեղեկությունը հայցվորը զրպարտություն է համարում եւ պահանջում է այդ տվյալները հերքել հրապարակման միջոցով, ինչպես նաեւ հրապարակայնորեն ներողություն խնդրել: Հաջորդ նիստը նշանակվել է նոյեմբերի 9-ին։  

Սեպտեմբերի 6-ին Խոսքի ազատության պաշտպանության կոմիտեն գրավոր հարցում է ուղարկել ՀՀ հատուկ քննչական ծառայություն՝ պարզելու շարունակվո՞ւմ է արդյոք  «Հայկական ժամ» լրատվական կայքի լրագրող Հերմինե Մանուկյանի եւ խմբագիր Աննա Գեւորգյանի մասնագիտական լիազորությունների իրականացմանը խոչընդոտելու առնչությամբ հարուցված քրեական գործի նախաքննությունը, եթե այո, ապա մինչեւ ե՞րբ է երկարաձգվել դրա ժամկետը։ Արդյո՞ք կան գործով մեղադրյալներ կամ կասկածյալներ։ 

Հիշեցնենք, որ ս.թ. ապրիլի 17-ին Արմավիրի մարզի Փշատավան գյուղում ընթացող համայնքի ղեկավարի ընտրությունները լուսաբանելու ժամանակ մի քանի երիտասարդներ խոչընդոտել են «Հայկական ժամ» լրատվական կայքի լրագրող Հերմինե Մանուկյանի եւ խմբագիր Աննա Գեւորգյանի մասնագիտական գործունեությունը։ Նրանցից մեկը Հերմինե Մանուկյանի ձեռքից խլել է լուսանկարչական խցիկը, իսկ մյուսը կոտրել է ձայնագրիչը եւ հիշողության կրիչը: Դեպքի առթիվ ՀՀ հատուկ քննչական ծառայությունում ՀՀ քրեական օրենսգրքի 149-րդ հոդվածի 2-րդ մասի 1-ին եւ 5-րդ կետերով հարուցվել է քրեական գործ:  

ԽԱՊԿ-ի հարցմանն ի պատասխան՝ ՀՔԾ-ից տեղեկացրել են, որ սույն քրեական գործի նախաքննության ժամկետը երկարացվել է մինչեւ 2016 թվականի նոյեմբերի 2-ը։ Քրեական գործով ներգրավված մեղադրյալներ դեռ չկան։  

Սեպտեմբերի 18-ին՝ Արմավիրի մարզի Մերձավան համայնքում անցկացվող ՏԻՄ ընրությունների օրը, 19/2 տեղամասում սպառնացել են ազատ լրագրող Ելենա Զոհրաբյանին, խոչընդոտել նրա աշխատանքը։ Լրագրողը նկատել է, որ երեւանաբնակ մի քաղաքացի, ով ո՛չ հանձնաժողովի անդամ է, ո՛չ վստահված անձ, մուտք է գործել 19/1 ընտրատեղամաս։ 

Ելենա Զոհրաբյանն այդ մասին զգուշացրել է հանձնաժողովի նախագահին, սակայն անծանոթը շարունակել է մնալ ընտրատեղամասում։ Այնուհետեւ լրագրողը տեղափոխվել է այլ՝ 19/2 տեղամաս։ Նույն անձնավորությունը մուտք է գործել նաեւ այս տեղամաս։ Նրան այստեղ եւս նկատելով՝ լրագրողը զգուշացրել է, որ պետք է լուսանկարի նրան, քանի որ նա որեւէ առնչություն չունի տեղամասի հետ։ Քաղաքացին սպառնացել է՝ «Նկարի, նկարի, ուզո՞ւմ ես՝ զենքս հանեմ, պահեմ վրեդ, նկարես»։  

Սեպտեմբերի 21-ին Եռաբլուր պանթեոնում լրագրողները ՀՀ նախագահին մի քանի հարցեր են ուղղել։ Մասնավորապես, նրանք հետաքրքրվել են, թե Հայաստանի անկախության 25 տարիների ընթացքում ինչ ձեռքբերումներ ենք ունեցել: Սերժ Սարգսյանը լրագրողներին նկատողություն է արել, որ կարող էին նախ իրեն շնորհավորել: Երբ լրագրողները շնորհավորել են, նախագահն արձագանքել է՝ «Շատ-շատ շնորհակալ եմ» ու, մեջքով պտտվելով, այլեւս որեւէ հարցի չի պատասխանել:  

Նախագահի եւ Եռաբլուր պանթեոն այցելած մյուս պաշտոնյաների անվտանգութան աշխատակիցներն էլ խոչընդոտել են լրագրողների աշխատանքը՝ հրելով եւ փակելով նրանց ճանապարհը։ 

Սեպտեմբերի 22-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ Խաչիկ Խաչատրյանը եւ նրան պատկանող «Երեւանի թռչնաբուծական ֆաբրիկա» ԲԲԸ-ն ընդդեմ լրագրող Սոնա Գրիգորյանի գործով առաջին նախնական դատական նիստը: Այս գործը քննվում է երկրորդ անգամ։ 

Հիշեցնենք, որ 2014 թ. նոյեմբերի 25-ին առաջին ատյանի դատարանը վճռել էր «Ժողովուրդ թերթի խմբագրություն» ՍՊԸ-ին եւ լրագրող Սոնա Գրիգորյանին պարտավորեցնել հերքում տպագրել թերթում, հօգուտ Խաչիկ Խաչատրյանի «Ժողովուրդ թերթի խմբագրություն» ՍՊԸ-ից բռնագանձել 1 միլիոն 500 հազար դրամ՝ պատիվը, արժանապատվությունը եւ գործարար համբավը արատավորող տեղեկություններ տարածելու համար, համապարտության կարգով վճարել 283 000 դրամ՝ որպես պետական տուրք եւ փաստաբանի խելամիտ վարձատրության գումար (մանրամասները՝ ԽԱՊԿ 2012 թ., 2013թ., 2014 թ. եւ 2015 թ. տարեկան զեկույցներում, տե՛ս www.khosq.am կայքի «Զեկույցներ» բաժնում):

Այս վճռի դեմ Սոնա Գրիգորյանը վերաքննիչ բողոք էր ներկայացրել։ Ս.թ. մարտի 23-ին Վերաքննիչ քաղաքացիական դատարանը որոշեց Սոնա Գրիգորյանի բողոքը բավարարել. Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի 2014 թ. նոյեմբերի 25-ին կայացրած վճիռը բեկանել եւ գործն ուղարկել նույն դատարան` նոր քննության: 

Այս գործով հաջորդ դատական նիստը նշանակված է նոյեմբերի 8-ին: 

Տեղեկություններ ստանալու եւ տարածելու իրավունքի խախտումներ

2016 թ. երրորդ եռամսյակում ԽԱՊԿ-ն արձանագրեց տեղեկություններ ստանալու եւ տարածելու իրավունքի խախտումների 9 փաստ, ինչը չորսով ավելի է երկրորդ եռամսյակի համեմատությամբ։ Ստորեւ ներկայացնում ենք մանրամասները՝ ժամանակագրական կարգով։ 

Հուլիսի 19-ին Վանաձորում ՀՀ կրթության եւ գիտության նախարարի եւ տարբեր մարզպետարանների կրթության վարչության պետերի մասնակցությամբ արտագնա խորհրդակցությունը լուսաբանելու համար հրավիրվել են նաեւ ԶԼՄ-ների ներկայացուցիչներ։ Սակայն խորհրդակցությունն սկսելուց որոշ ժամանակ անց, երբ հեռուստաընկերությունների օպերատորները հասցրել են մի քանի կադր նկարահանել, լրագրողներին ասել են, որ ազատեն սենյակը: Որոշվել է կրթության վերաբերյալ բաց քննարկումը դարձնել փակ՝ առանց լրագրողների ներկայության: 

Հուլիսի 26-ին «Մեդիամաքս» լրատվական գործակալության լրագրող Սիրանուշ Սիմոնյանը տեղեկություն ստանալու գրավոր հարցմամբ դիմել է ՀՀ աշխատանքի եւ սոցիալական հարցերի նախարարությանը: Մասնավորապես՝ լրագրողը հետաքրքրվել է, թե որն է ՀՀ կառավարության որոշմամբ՝ 2016թ. հունիսի 4-ից  Հայաստանում օտարերկրյա քաղաքացիների աշխատանքի ընդունման համար գործատուներից հատուկ թույլտվություն պահանջելու նպատակը: Արդյոք այն չի՞ խոչընդոտի աշխատաշուկայում առողջ մրցակցությանը: Որքանո՞վ է այս որոշումն արդիական՝ հաշվի առնելով, որ ՀՀ-ն հիմնականում արտահանում եւ ոչ թե ներմուծում է աշխատուժ: Օտարերկրյա աշխատողների՝ ՀՀ-ում զբաղվածության ի՞նչ տվյալներ կան: 
Լրագրողի այս նամակին նախարարությունից պատասխանել են 15 օր անց՝ խախտելով «Տեղեկատվության ազատության մասին» օրենքով սահմանված 5-օրյա ժամկետը։ Պատասխանն արդեն որեւէ հետաքրքրություն չի ներկայացրել, քանի որ ՀՀ կառավարությունը որոշել է կասեցնել օտարերկրյա քաղաքացիների համար աշխատանքի թույլտվությունը:  
Սեպտեմբերի 5-ին «ՍիվիլՆեթ» առցանց հեռուստաընկերության լրագրող Անի Գրիգորյանը գրավոր հարցում է ուղարկել ՀՀ դատախազությանը՝ ՀՀ նախագահ Սերժ Սարգսյանի՝ ռուսաստանաբնակ հայ գործարար Սամվել Կարապետյանի որդու հարսանիքի մասնակցության վերաբերյալ: (Ավելի վաղ նախագահի աշխատակազմից «ՍիվիլՆեթին» հաստատել էին, որ Սերժ Սարգսյանն այդ այցն իրականացրել է ոչ թե անձնական միջոցների, այլ պետական բյուջեի հաշվին)։ Լրագրողը գրավոր հարցմամբ հետաքրքրվել է՝ արդյոք դատախազությունը կոռուպցիոն ռիսկ տեսնո՞ւմ է  վերոնշյալ այցի հարցում եւ պատրաստվու՞մ է քայլեր իրականացնել պարզելու, թե ինչու՞ է Սերժ Սարգսյանն անձնական այցն իրականացրել պետական միջոցների հաշվին: Սակայն լրագրողի գրավոր հարցումը մնացել է անպատասխան։ 
Նույն օրը նույն գրավոր հարցմամբ լրագրող Անի Գրիգորյանը դիմել է Կոռուպցիայի դեմ պայքարի խորհրդին եւ Հատուկ քննչական ծառայությանը, սակայն այս կառույցներից եւս պատասխան չի ստացել:  
Սեպտեմբերի 13-ին «Ազատություն» ռադիոկայանի լրագրող Սարգիս Հարությունյանը գրավոր հարցմամբ դիմել է ՀՀ դատախազությանը՝ Երեւանի Կենտրոն եւ Նորք Մարաշ վարչական շրջանների ընդհանուր իրավասության դատարանի՝ ՌԴ քաղաքացի Սերգեյ Միրոնովին ազատ արձակելու որոշման առնչությամբ: Սակայն դատախազությունն անպատասխան է թողել լրագրողի հարցումը։ 
Հուլիսի 23-ին Ժուռնալիստների «Ասպարեզ» ակումբը հայտարարություն է տարածել, որով դատապարտել է որոշ դպրոցների՝ ակումբի տեղեկություն ստանալու հարցումներին չպատասխանելը։ Մասնավորապես՝ հայտարարության մեջ նշվում է, որ ակումբն իրականացնում է ՀՀ մարզային թվով 40 ՊՈԱԿ-դպրոցների բյուջետային մոնիտորինգ, որի շրջանակներում ուսումնասիրվում են դպրոցների բյուջետային եւ այլ փաստաթղթերը։ Սակայն մի քանի դպրոցների տնօրեններ (Աշտարակի Սմբատ Շահազիզի անվան թիվ 2 հիմնական դպրոց, Գրիգոր Ղափանցյանի անվան թիվ 4 հիմնական-ներառական դպրոց եւ Վայքի հիմնական-ներառական դպրոց) անտեսում են մոնիտորինգ իրականացնող խմբերի ղեկավարների` տեղեկության գրավոր հարցումները՝ չտրամադրելով բյուջետային եւ այլ` գաղտնիք չհանդիսացող փաստաթղթերի պատճեները: 

ԶԼՄ-ՆԵՐԻ ԳՈՐԾՈՒՆԵՈՒԹՅԱՆՆ ԱՌՆՉՎՈՂ ԱՅԼ ԻՐԱԴԱՐՁՈՒԹՅՈՒՆՆԵՐ

Սեպտեմբերի 8-ին կայացած ՀՀ կառավարության նիստին որոշում է ընդունվել մերժել «Շանթ» հեռուստաընկերության կողմից ներկայացված դիմումը` նոր աշխատատեղերի մասով լրացուցիչ աշխատավարձի եւ դրան հավասարեցված վճարումների գումարները շահութահարկի գումարներից նվազեցնելու խնդրանքով:  

 Կառավարությունը համարել է, որ ընկերության դիմումին կից փաստաթղթերը թերի են եւ չեն համապատասխանում մի շարք պահանջներին, իսկ ներկայացված որոշ տեղեկություններ չեն համընկնում Պետական եկամուտների կոմիտեի տեղեկատվական բազայում առկա տվյալների հետ։ Ըստ այդմ, որոշվել է մերժել «Շանթ» ՍՊԸ-ի դիմումը։ 

Հուլիսի 10-ին «1in.am» կայքը «Հասել է պահը... շնորհակալություն» վերնագրով հայտարարություն տարածեց, որով տեղեկացնում էր աշխատանքները դադարեցնելու մասին:  Ստորագրություն չունեցող տեքստում ասվում է, որ «առաջ շարժվելու համար անհրաժեշտ մոտիվացիան, ուժը, ավյունը այս պահին չկան։ Մենք դադարեցնում ենք մեր աշխատանքը՝ մինչեւ դրանք հնարավոր լինի վերագտնել եւ վերակազմավորվել»։ 11-օրյա դադարից հետո «1in.am»-ը վերսկսել է իր աշխատանքը:   

Հուլիսի 12-ին Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում տեղի է ունեցել «ՎՏԲ-Հայաստան» բանկն ընդդեմ Անի Հովհաննիսյանի գործով առաջին դատական նիստը: «ՎՏԲ-Հայաստան» բանկը գործարար համբավի պաշտպանության քաղաքացիական հայց է ներկայացրել «Analitik.am» լրատվական կայքի գլխավոր խմբագիր Անի Հովհաննիսյանի դեմ՝ նրանից պահանջելով 3 միլիոն դրամ: (Հիշեցնենք, որ ավելի վաղ Անի Հովհաննիսյանի դեմ նաեւ քրեական գործ էր հարուցվել՝ շորթման մեղադրանքով)։
Դատարանը քրեակատարողական հիմնարկում գտնվող Անի Հովհաննիսյանին ծանուցում է ուղարկել «Աբովյան ՔԿՀ» եւ «Անալիտիկ ՍՊԸ» հասցեներով եւ արձանագրել է, որ երկու ծանուցումները ստացել է այլ անձ, որի լիազորությունները պարզ չեն: 

«ՎՏԲ-Հայաստան» բանկի շահերը ներկայացնող փաստաբան Կարեն Մեժլումյանը լրագրողների հետ զրույցում նշել է, որ «Analitik.am» կայքում հրապարակվել են «ՎՏԲ- Հայաստան» բանկի վերաբերյալ 3 վարկաբեկող եւ զրպարտություն կրող հոդվածներ. «Բանկը ներկայացվել է որպես ադրբեջանական բանկ` այն դեպքում, երբ նման բան գոյություն չունի»: 

Հուլիսի 14-ի նիստին Ազգային ժողովի Էթիկայի հարցերով ժամանակավոր հանձնաժողովը վարույթ է ընդունել «Analitik.am» կայքի հիմնադիր եւ խմբագիր Անի Հովհաննիսյանի պաշտպան Սուսաննա Սարգսյանի բողոքը՝ ընդդեմ ԱԺ «Բարգավաճ Հայաստան» խմբակցության պատգամավոր Տիգրան Ուրիխանյանի: 

Կարճատեւ նիստից հետո հանձնաժողովի նախագահ Խոսրով Հարությունյանը լրագրողների հետ զրույցում ասել է, որ հանձնաժողովը միաձայն որոշում է կայացրել կասեցնել բողոքի քննությունը, քանի որ այդ բողոքն առնչվում է Անի Հովհաննիսյանի դեմ հարուցված քրեական գործին:
(((
Զեկույցը պատրաստվել է «Հանուն ժողովրդավարության՝ ազգային հիմնադրամի» (NED, ԱՄՆ) աջակցությամբ իրականացվող՝ Խոսքի ազատության պաշտպանության կոմիտեի ծրագրի շրջանակներում: Զեկույցում տեղ գտած տեսակետները եւ գնահատականները ԽԱՊԿ-ինն են եւ կարող են չհամընկնել «Հանուն ժողովրդավարության՝ ազգային հիմնադրամի» տեսակետների եւ դիրքորոշումների հետ:

